Da li smo imali pravo na odbranu?

Pod ovim nazivom Komisija za istinu o odbrani Tuzle 1992-1995. organizovala je 6. maja 2005. Okrugli sto na kome su analizirani događaji s početka agresije na Bosnu i Hercegovinu u proljeće 1992. godine.
Transkript Okruglog stola

«Da li smo imali pravo na odbranu»?

Tuzla, 6. maja. 2005. godine

Slavko Peričević:
Pozdravljam sve sudionike Okruglog stola koji ima istovremeno i simboličan ali i provokativan naslov “Da li smo imali pravo na odbranu”. Bez obzira što se na indirektan način sugeriše da to pravo nismo imali, traganje za odgovorom na ovo pitanje mora rezultirati spoznajom istine o svemu onome što smo, u ne tako davnoj prošlosti, svi preživjeli. Ovaj okrugli sto je prava u nizu aktivnosti koju će Komisija za pripremu materijalnih dokaza za istinu o odbrani Tuzle pokrenuti u cilju rasvjetljavanja i istorijskog valoriziranja odbrane grada u periodu 1992- 1995. godina. 

Znajući da smo na početku ozbiljnog posla, cilj današnjeg okupljanja nije davanje konačnog odgovora na ovu dilemu iskazanu i u naslovu Okruglog stola, jer je to pretenciozno za jednodnevno okupljanje. I nemoguće bez dugotrajnog istraživanja i širenja kruga onih koji tom procesu mogu dati svoj doprinos. Nadam se da će današnje diskusije pozicionirati tematske cjeline koje, u vremenu što je pred nama, valja temeljno istražiti, dokumentovati i, naravno, publikovati. 

Ovo je i prilika da vas upoznam sa 5 kriterija kojih će se Komisija pridržavati u svom budućem radu, a koji svjedoče o našem ozbiljnom pristupu ovoj problematici. Prvo, organizovanost podrazumijeva institucionaliziranje ovog problema koji je evo lociran u Komisiju. Njena zadaća je planiranje, usmjeravanje, prikupljanje, obrada i zaštita prikupljene dokumentacije i njeno stavljanje na raspolaganje istoričarima, publicistima i svim drugima koji će osjetiti potrebu za njeno konsultovanje. Drugo, sistematičnost podrazumijeva korištenje svih raspoloživih izvora bez obzira na njihovo porijeklo, koji se na bilo koji način dotiču vremena, događanja ili ljudi koji su predmet prikupljanja dokumentacione građe. Treće, kontinuitet podrazumijeva da ovaj posao ne smije biti kratkog daha, pogotovo što se može pretpostaviti da se sva relevantna građa ne može prikupiti u jednom naletu. Realno je očekivati da neki izvori, iz njima razumljivih razloga, sve dokumente sa kojima raspolažu ne učine dostupnim javnosti. Četvrto, nepristrasnost, podrazumijeva kritički odnos prema svakom dokumentu bez obzira da li je riječ o izvoru ove ili one strane sudionika u ratu koji je iza nas. Vjerodostojnost podrazumijeva potkrepljivanje svih relevantnih činjenica validnom dokumentaciju uključujući i onu koja neki događaj ili ličnost vidi drugačije. 

Želja nam je, između ostalog, osvijetliti prošlost, kako je u knjizi «Otkriće Indije» rekao Nehru, citiram: «Prošlost je trajna i vječita. Ona se ne mijenja i ima otisak vječnosti kao slika, kao mermerna ili  bronzana  statua. Prošlost je svakodnevno s nama. Sve ono što smo i što imamo dolazi iz prošlosti i mi smo njen proizvod i živimo utopljeni u njoj. Ne razumjeti prošlost ne osjećati je kao nešto živo u nama znači ne razumjeti sadašnjost. Mi želimo da gledamo svijetu u lice mirnim i bistrim očima». 

Mislim da je ovih nekoliko rečenica bilo nužno za objašnjenje zašto smo ovdje, tko organizuje i sa kakvim ciljem ovaj Okrugli sto. Sada vas prepuštam moderatoru ovog Okruglog stola gospodinu Sinanu Aliću. 

Sinan Alić:
Hvala, dakle da se i ja u ime Komisije i u svoje lično ime zahvalim što ste se odazvali pozivu, ali, prije svega, dvije korisne informacije. Mi smo na ovaj Okrugli sto pozvali prof. dr. Peru Đurašinovića iz Dokumentacionog centra Vlade RS i on nam je uputio telegram i pošto ima danas predavanja, zahvalio se na pozivu i ne može doći. Također smo pozvali Veljka Stefanovića, predsjednika Udruženja prognanih i izbjeglih u Bijeljini, ne znam da li je to precizan naziv. Nismo dobili nikakvu informaciju zašto nije danas došao. Poziv smo uputili i BN televiziji. Kao što vidimo njih ovdje nema. Ovo su korisne informacije, koje bi trebali da znamo, jer u našoj namjeri želimo do istine doći ne jednosmjernim, nego višesmjernim putevima, ako se tako može da kaže. 

Vama je poznato da Tuzla spada u rijetke gradove koji su, poštujući demokratsku proceduru, iskoristili svoje legitimno, ali može se kazati i zakonsko pravo da zaštiti sebe, građane, društvena dobra od destrukcije koja je u prvim mjesecima te '92 godine okruživala naš grad. Naravno ja mislim na Odluku Skuptšine Opštine Tuzla od 4. aprila 1992. godine, da se organizovano pristupi pripremama za odbranu grada. Da bi se to razumjelo, taj legitimni korak institucija vlast, bilo bi dobro i koncipirali smo tako ovaj Okrugli sto da idemo na hronološko skiciranje društvenih zbivanja u neposrednom okruženju Tuzle u prvim mjesecima 1992. ili posljednjim mjesecima 1991. godine. 

Procjenjujem da je upravo surova istina, koja se tih mjeseci iz Posavine,  Semberije, Podrinja, Majevice sručila na Tuzlu, predstavljala kap u već prepunoj čaši. Koliko je ta istina doista bila surova danas nam je lako to kazati jer o tome svjedoče pravosnažne presude Tribunala u Hagu. Slučaj Brčko: Goran Jelisić 40 godina zatvora, Ranko Češić 18 godina zatvora. Zanimljivo da je Jelisiću u presudi apostrofiran i genocid.  Slučaj Vlasenica: Dragan Nikolić 20 godina zatvora.  O Srebrenici naravno da i ne govorimo. Ovdje su s nama gospoda iz Bijeljine, Vlasenice, Brčkog i iz Sarajeva. 

Možda je upravo hronološko vezivanje ovih događaja jedan od puteva koji vode razumijevanju onoga što nam se dogodilo. Ali prije nego bilo kome dam riječ, jedna napomena odnosno jedan dogovor, džentlimenski. Dakle, da naše diskusije ograničimo na 5 minuta i zbog toga ja sugerišem svima da se koncentrišu  na jedan problem, na jedan segment, koji je po vašoj ocjeni bitan, i da ga ovdje iznesete. Ovo moramo imati na umu jer, evo, ovaj broj ljudi koji ovdje sjedi za stolom, ukoliko bude iskoristio tu mogućnost od 5-6 minuta onda je to najmanje 3 sata. Dakle, da ne bismo duže radili od tog vremenskog tajminga. Drugo, ovim Okruglim stolom Komisija počinje svoje aktivnosti zbog toga vas ja i molim da se pridržavate ovog dogovora. Ako bude eventualnih replika onda da ih svedemo na 1 minutu. Uostalom, i gospodin Peričević je rekao da danas otvaramo te tematske cjeline kojima ćemo se u narednim mjesecima, vjerujem i godinama, baviti. 

Dakle, ako prihvatamo da slijedimo hronološki princip, logično je da krenemo od Bijeljine. Ovdje je moj kolega Jusuf Trbić, koji upravo može i da nas podsjeti na aprilske dane 1992. koji su se dogodili u Bijeljini. Izvolite gospodine Trbiću.

Jusuf Trbić:

Hvala lijepo. Pozdravljam učesnike ovog skupa i ostale prisutne i hoću da kažem da mi je drago da se o ovim stvarima ovako razgovara. Mi u Bijeljini nismo navikli na to. Početkom aprila ove godine navršilo se 13 godina od pokolja civila u Bijeljini, od događaja, kojim je praktično počeo rat protiv BiH, do tog 1. parila 1992. godine sve je već bilo spremno za komadanje naše države. Povod je nađen u referendumu za nezavisnost BiH, održanom 29. februara i 1. marta 1992. godine. Koliko puta smo čuli da je to izazvalo rat, jer se, kako kažu, jedan narod ne može preglasavati. A u Bijeljini je još 19. septembra 1991. godine, dakle skoro pet mjeseci prije bosanskohercegovačkog referenduma, formirana Autonomna regija sjeveroistočne Bosne (kasnije nazvana SAO Semberija i Majevica) «kao neodvojivi dio SFRJ i sastavni dio federalne jedinice BiH koja će se pripojiti Jugoslaviji», kako piše u osnivačkom aktu. Taj akti nije bio čak ni predmet skupštinske rasprave, odluku je donijela samo jedna stranka - SDS. Odmah nakon toga odbornici SDS-a u Skupštini Opštine Ugljevik donijeli su odluku da se Ugljevik pripoji novoj regiji. O preglasavanju druga dva naroda niko nije vodio računa, ni tada, a ni 9. i 10. novembra 1991. godine, kada je održan referendum samo jednog naroda, srpskog, o ostanku tog naroda u Jugoslaviji, zajedno sa svim teritorijama koje su u veliko srpskom projektu «pripadale» Srbima, po bilo kom osnovu. Pravo na samoopredjeljenje pripalo je, tako,  samo jednom narodu i to na teritorijama na kojima je taj narod uglavnom bio u manjini. 

Mjesec i po dana prije bosanskohercegovačkog referenduma o nezavisnosti BiH, kao što znate, proglašena je Srpska Republika Bosna i Hercegovina. Bilo je to 9. janara 1992. godine i taj se datum danas obilježava kao dan Republike Srpske. Tom prilikom je Radovan Karadžić izjavio “da nema više jedinstvene BiH”. Dan prije državnog referenduma 28. februara donijet je Ustav nove srpske države kojim su suspendovani zakoni BiH i formirani, pored ostalog, policija i služba platnog prometa nove države. 

Ostalo je još da se napravi generalna proba rata, da se ispita raspoloženje svijeta, ali i spremnost srpskog naroda u BiH da se uključe u krvave događaje koji dolaze. Zašto Bijeljina? Zato što je ona bila potpuno u rukama SDS-a. Ni jedno funkcionersko mjesto tada nije pripadalo nekom Bošnjaku. Spremni su bili (i etnički očišćeni) i policija, i vojska, i teritorijalna odbrana, a srpski narod, pogotovo po selima, naoružan do zuba. Bijeljinska opština je na granici sa Srbijom (te granice tada, praktično, nije ni bilo), a Bijeljina i Janja, mjesta u kojima žive Bošnjaci, okružena su srpskim selima. Bošnjaci su bili potpuno neorganizovani i nespremni za ono što će doći. 

Moram da kažem da su i mnogi građani srpske nacionalnosti, takođe, bili neobaviješteni i nespremni. Na selima je bila već drugačija situacija. Posljednjeg dana marta 1992. u Bijeljinu je stigla Srpska dobrovoljačka garda, pod vođstvom Željka Ražnjatovića Arkana , i preuzela kontrolu nad vojskom, policijom, sudstvom, opštinom... Njoj je ta kontrola predata. Oni su tada bili sva vlast u Opštini. Pakao je mogao da počne. Dok su beogradska i novosadska televizija izvještavale o navodnim borbama u Bijeljini (pristup svim medijima iz BiH je bio zabranjen), arkanovci su mirno ubijali civile na ulicama i u kućama. Nikakvog otpora nije bilo niti ga je moglo biti. Bio je to planski, sistematski zločin nad civilima «doziran» tako da svijet sazna da ima ubijanja, ali ne toliko da to izazove neke neželjene reakcije. Krizni štab SDS-a je, nakon tri dana, objavio spisak ubijanih «muslimanskih ekstremista», kako su ih oni tada zvali, i koji su bili toliko opasni da ih nisu mogli savladati ni vojska, ni policija, ni teritorijalna odbrana, pa su morali doći arkanovci iz Srbije. Na tom spisku nalazi se 40 imena, pola od njih su žene uglavnom starije od 60 godina, djeca i stari ljudi. Fotografija na kojoj arkanovac čizmom udara u glavu  mrtvu ženu na trotoaru  obišla je svijet i postala simbol zločina ne samo u Bijeljini nego u cijeloj BiH. Autor ove fotografije je američki fotoreporter Ron Havid bio je nedavno u Bijeljini, baš 2. aprila i ispričao nam je priču o tome kako je snimio ove fotografije. I ta se priča, naravno, ponovo uklapa u ovo što sada čujete. 

Prema izvorima Haškog Tribunala tih dana je u Bijeljini ubijeno 400-500 civila. Prema našim saznanjima dvostruko više. U toku rata, kojeg Bijeljina nije ni vidjela, jer je bila daleko od linije fronta, ubijene su stotine ljudi, hiljade ih je prošlo kroz logore i prinudni rad, «pročuo se» i logor u Batkoviću, srušene su sve džamije, a od 37.000 Bošnjaka Bijeljine i Janje protjerano je više od 35.000. Ali, o tome se ne govori ni danas. U Bijeljini je to tabu tema. Nema istraživanja sudbine nestalih. Šutnja ispraća djecu ubijenu na obali Drine, čije posmrtne ostatke nalazimo na groblju u Sremskoj Mitrovici. Mrak prekriva tragediju Bošnjaka bijeljinske opštine u kojoj ni danas, skoro 10 godina nakon Dejtona, nema ni traga od države BiH. 

Umjesto toga, svakog 15. maja veliča se tragedija Tuzlanske kolone. Moram to da pomenem jer se danas nalazim u Tuzli. Vojnicima poginulim toga dana 1992, godine u Tuzli podignut je spomenik i taj dan je dan žalosti. Naravno i jedan od ključnih dokaza o krivici Bošnjaka za rat. Ne ulazeći u suštinu samog događaja pogledajmo činjenice. Tog 15. maja 1992. godine poginuli su vojnici, ljudi sa uniformama i s oružjem u ruci i to mjesec i po dana nakon zločina u Bijeljini i u gradu udaljenom 70 km od Bijeljine. Koliko je vojnika stradalo to će najvjerovatnije istraga pokazati, ali u «SIM novinama» od 15. juna 1992. godine Veljko Milić izjavljuje, citiram: «..14 mrtvih smo preuzeli i oni su upućeni na VMA na identifikaciju. Treba još da preuzmemo 35 tijela poginulih i veliki broj ranjenih». 

A do tog 15. maja poginule su stotine civila u Bijeljini, hiljade u Zvorniku i Brčkom, užasni zločini su počinjeni u sjeveroistočnom dijelu BiH, ali za srpsku politiku i medije oni nisu vrijedni pomena. Ispričat ću vam kratko samo kako su Bijeljinci, semberski Srbi odlazili u Brčko 1. maja 1992. godine. To je bila opštenarodna svečanost. Sa glavnog gradskog trga, autobusi okićeni sa zastavama i cvijećem su kretali, muzika, šef tadašnje SDS-a i osnivač dr Milan Novaković je nosio krst, koji je svako od njih ljubio pri ulasku u autobus. Narod je bio načičkan na ulicama. Na Brčko se išlo u pohod kao na svadbu. Naravno išlo se zato što su svi znali da neće biti otpora i zato što će to biti jednostavna stvar. A tih dana se pričalo o tome kako je Brčko vrlo bogat grad i da će to biti veliki ratni plijen. 

Naš prijedlog da se u Bijeljini postavi spomen ploča civilima stradalim u ratu propraćen je šutnjom. Naš zahtjev da se formira komisija za utvrđivanje istine, također. Sve što se tiče manjinskih naroda u Bijeljini je prekriveno šutnjom. Ni jedan zločinac nije uhapšen, nazivi ulica, zastave i grbovi, mediji i kultura, javne ustanove, vlast sve je u znaku samo jednog naroda i jedne religije. Bijeljinom vlada noć kojoj, čini se, nema kraja. Tako je stanje i danas, 10 godina nakon potpisivanja Dejtona i nakon datuma za koji su nam rekli da je došao mir. U Bijeljini mi od tog mira do sada nismo vidjeli mnogo. 

Sinan Alić:

Hvala gospodine Trbiću. Ja bih zamolio kolege novinare, pošto kod njih zuje mobiteli, ako mogu da ih isključe i da uvažavaju činjenicu da kamere TVTK ovo snimaju i da se manje ubacuju u kadar sa svojim diktafonima. Predlažem da sada idemo uzvodno uz Drinu, Zvornik ćemo preskočiti, ne zbog toga što nismo htjeli da čujemo šta se tamo događa, nego prosto što je gospođa dr Amela Hadžajlić u posljednjem trenutku, zbog obaveza, otkazala sudjelovanje u radu ovog Okruglom stolu. Ali, evo, možemo da idemo prema Birču, u Vlasenicu, koja također pod pritiskom SDS i njegovih paravojski gubi legitimno izabranu vlast tih prvih mjeseci 1992. godine. Svjedok tog vremena je gospodine Midhat Huremović. Izvolite gospodine Huremović. 

Midhat Huremović: 


Hvala. Pozdravljam cijenjeni skup i drago mi je da se na jednom ovakvom skupu može govoriti o Vlasenici o kojoj se vrlo malo govorilo, o zbivanjima prije rata i u ratu. Ja ću fokusirati svoje izlaganje na dešavanja od 10. aprila do 15. maja 1992. godine. Prije Vlasenice se desila Bijeljina, desio se Zvornik, desio se Bratunac, desila se Srebrenica, i sve vijesti sa tog područja su se slijegale tako da su oslikavale jednu tragediju koju doživljava bošnjački narod koji nije bio spreman u tom trenutku odgovoriti na sve ono što se dešavalo. 



U Vlasenici se 10. aprila zaustavila jedna oklopna brigada ili njeni dijelovi. To je bivša JNA. Premještanjem jedinica iz Hrvatske ta oklopna brigada je prošla i ovo područje Tuzle. Navodno se govorilo da je ostala bez goriva, međutim planski je bila locirana na tom području. Hotel «Panorama» je pretvoren u komandu nekakve specijalne policije, dijelova Novosadskog ili Užičkog korpusa. Tih dana pet oklopnih transportera bilo je parkirano ispred hotela. U dnevnim patrolama gradom ti transporteri nisu štedjeli ni trotoare, ni parkovske nasade. Jednostavno demonstrirali su silu. Nama se govorilo da je to JNA koja nas štiti da ne bi došlo do međunacionalnih sukoba, da se ne bi desilo u Vlasenici ono što se desilo u Bijeljini, Zvorniku… 



Ja sam stanovao u stambenoj zgradi u kojoj su bila 23 satana: 3 bošnjačka, jedan hrvatski, a ostali srpski. Dobar komšiluk i komšiluk dobrog intelektualnog nivoa, znači bilo je tu i gradskih navika i dobrog ponašanja. Održali smo zajednički sastanak i dogovorili se da držimo zajedničke straže noću, da zaključavamo ulaz u zgradu. Ja sam imao pištolj sa odobrenjem i otprilike se na moj pištolj dežuralo u zgradi, mijenjali smo se. Sve je tako trajalo do 20. aprila naveče. Tada me je jedan od komšija, koji je nekada ranije i bio predsjednik Komiteta u Vlasenici, važio je za autoritet, obavijestio da nema potrebe za dežuranjem. Jednostavno je rekao: -Evo ništa se nije desilo, nećemo dežurati večeras. Te noći oko 2, pola 3 počela je prvo pucnjava, onda je bila jaka buka oklopnih transportera, a potom je počelo pucanje na više dijelova grada. Narod izbezumljen, sve se povuklo u kuće. Zapravo niko nije smio ni pomoliti nosa i onda, oko 5 ujutro, megafoni. Smirila se pucnjava, obavještavaju  građanstvo da su u gradu srpske oslobodilačke snage. Pozivaju se Bošnjaci da predaju svo naoružanje u cilju bezbjednosti i mira, da nikome neće faliti ništa. U vozilima vojne i civilne policije su se kretali vojnici naoružani do zuba, sa čarapama na licu i prorezanim kapama «arkanovkama».  Mogle su se vidjeti samo oči, maskirne mreže na šljemovima. 


U jednom motornom vozilu je bio imam vlaseničke džamije, na zadnjem sjedištu, sa vidno istaknutom ahmedijom. On je bio u tom vozilu sa koga je neko preko megafona pozivao ljude na predaju. Dati su tačno podaci na kojima mjestima se ima predati naoružanje: punkt na Zelenoj pijaci, punkt pred hotelom «Panorama», kod pravoslavne crkve, pred džamijom, Domom kulture itd. Narod je počeo polako da izlazi. Uglavnom je predavano ono što su ljudi imali lovačkog naoružanja i kratkih cijevi, pištolja. Ja sam nazvao jednog svog prijatelja. Odrastao sam igrajući se sa djecom drugih nacionalnosti i uglavnom sa djecom srpske nacionalnosti. To su mi bili i drugovi, i prijatelji, i oslonac, i podrška, i u radosti, i u tuzi, u svemu. Jednog od tih prijatelja sam nazvao da pitam šta je ovo. Kaže, nije ovo ono što su oni nama govorili, ovo su Mido četnici. Ne predaji oružje, eto mene po tebe, dodaje. Došao je po mene u radnju, sjeli smo u njegovu «ladu» i otišli do jednog od tih punktova. Ja sam izvadio moj pištolj i moje odobrenje, preko puta je čovjek sa čarapom na glavi, crna čarapa ali ja mu vidim ruke. 



Ja sam proveo život u ugostiteljstvu služeći ljude. Ja ne moram čuti glas i ne moram vidjeti neke oči ili lice, ali ja znam ko je taj čovjek. Jer, znate, 30 godina ja pred njega donosim da jede i pije, ja znam ko je taj čovjek. Njegovo ime u ovom trenutku nije bitno. Ja polažem svoj pištolj i kažem: - Evo pištolj, evo i odobrenje uz njega. Pisalo se u jednu svesku, teka meki povez i grafitnom olovkom da je od mene uzeta cijev. Ovaj moj prijatelj Srbin je izvadio svoj pištolj i predao ga. Stavio je mene u «ladu» i odveo me svojoj kući. Poslije toga je otišao po moju ženu i djecu. Te noći smo noćili kod njega, a to jutro smo čuli da je odvedeno 6-7 intelektualaca Bošnjaka među kojima je dr. Zaim Klempić. 



Onda idu glasine. Šta je istina, a šta nije? Grad je blokiran, izlaza nema nigdje. Ja spavam jednu noć u svom stanu, drugu kod svog prijatelja Srbina, a treću kod rahmetli mi matere, jer je sama bila u kući. Sve je blokirano, od 23. aprila nema izlaska nikome prema Kladnju. Dole je punkt. Nema izlaska ako se nije dobila potvrda od Srpske opštine Vlasenica, koja je omogućavala slobodno kretanje. Ja sam probao dobiti tu potvrdu. Nisu mi je dali. Dvadeset petog aprila sreo sam jednog mog prijatelja, koji mi je nekad bio direktor, bio je jedan od vodećih starješina u štabu Teritorijalne odbrane. Jedno vrijeme u činu rezervnog majora i komandant Opštinskog štaba TO u Vlasenici. Pitam ga, šta je ovo. Kaže, ovo je ono zlo koje niko od nas nije htio. I šta da ja sad radim, pitam. Kaže, jesi li ti kada Mido vidio goluba da leti u jatu s vrapcima. Nisam. Leti golube sa golubovima. Znači svako sa svojim narodom. Shvatio sam poruku.



Poslije dešavanja u Bijeljini i Zvorniku počela je blokada Sarajeva. Vlasenica je na potezu Romanija  - Drina. Veoma važan strateški položaj, zapravo veoma važan dio puta za vojno uvezivanje. Ovdje imamo i iskusne vojnike koji znaju što pričam, prolazi mnogo tehnike, naoružanja, artiljerije u raznim pravcima. Da li je to bilo razmiještanje?



Sinan Alić:



Gospodine Huremoviću, ja se izvinjavam, da možda taj dio ostavimo ljudima koji su vojne struke. Imamo ovdje i generale. Izvinjavam se na intervenciji. Završite misao. 



Midhat Huremović:



Narod nije mogao u Sarajevo i uglavnom iz Vlasenice izlazi prema Tuzli i Kladnju. Punkt u Tišči je vršio selekciju vojno sposobnih muškaraca, praktički muška djeca od 14 godina pa naviše do 70 su izdvajani za Pelemiše. Skidane su porodice viđenih Bošnjaka i naročito onih koji su bili prvaci SDA u Vlasenici. Za njima je bila podignuta prava  potjera. Oklopni transporteri su demonstrirali silu svaki dan. Pucalo se sa municijom 12,7 do 20 mm u gradu. Pucalo se u kuće prvake SDA. Pucalo se i u kuće Albanaca i radnje koji su imali u Vlasenici. 



Meni su u radnju dolazili pripadnici Novosadskog korpusa. Vodio ih je jedna poručnik. I oni dođu, njih desetak, dvanaest i sjednu. Ja svaki put pred njih iznesem jedno ili po dva piva i oni popiju i nikad nismo razgovarali. Jedan dan mi je došao taj poručnik, s njim su došla dva vojnika i kaže meni: -Hoćete sjesti gazda? Ja sam sjeo. -Ovi vaši u hotelu su mi kazali da ste dobar čovjek. Mi odlazimo, obratio mi se. Donio mi je flašu užičke kleke i dodao: -Mi danas odlazimo. Predlažem vam da izađete iz Vlasenice jer će vas ubiti ovi vaši kokošari. Mislio je na rezerviste koji nisu bili aktivna vojska. 



Desio se zločin u Zaklopači, to je jedno mjesto 10-ak kilometara od Vlasenice prema Milićima. Ubijeno je oko 100 ljudi. Sila se demonstrira po gradu, narod izlazi, bježi iz grada kako zna i kud zna. I onda ovaj moj prijatelj kod koga sam spavao kaže meni: - Mido ja te više ne mogu «pokrivati». Njegov kum je bio nekad predsjednik Izvršnog odbora SDS-a i on je mogao da pokriva i mene i njega. Moram izaći. Kako kad ne mogu odbiti odobrenje? Kaže, imaš dva načina, pokušaj se ubaciti u neki od autobusa, prošvercaj se da izađeš ako te ne skinu u Pelemišima, a ja ti predlažem da te izvedem do Miljanića pa idi starom prugom da izađeš na Kladanj. Miljani su tvoji i ako te nađu neće ti ništa, jer sam ja još jednog kolegu imao Miljanića prijatelja. I kaže, idi u Tuzlu ona je bezbijedna. Glavnina vašeg naroda je u Tuzli. Uistinu do tada što je izašlo, izašlo je negdje oko 80 možda i 90 odsto stanovništva i otišlo u Tuzlu. 



U Vlasenici je poslije mene ostalo negdje oko 30 odsto gradskog stanovništva koji su uglavnom bili jetimi. To su oni ljudi koji se nisu nikada nikome zamjerili. 



Sinan Alić:



Gospodine Huremoviću, meni je stvarno neprijatno, upozoravam vas na vrijeme. Zamolio bih i druge diskutante da o tome vode računa.



Midhat Huremović:



Ja sam na kraju.



Sinan Alić:



Odlično.



Midhat Huremović:



Oni ljudi koji nisu učinili bilo šta i nisu se bojali, oni su ostali i ostali  su za sva vremena gore i nisu nikada izašli. Ja sam izašao iz Vlasenice i 15. maja naveče, došao sam u Tuzlu. Tuzla je širom otvorila svoje kuće, narodu, izbjeglicama. Prihvatili su ljude. Tuzla je bila organizovana sredina i u gradu je u to vrijeme bila formirana  Teritorijalna odbrana, jedna organizovana snaga koja je planirala da brani grad. Ja sam pristupio u Prvu tuzlansku brigadu. Ponosan sam što sam bio pripadnik te brigade, časno sam odradio rat u toj brigadi i ostao sam u Tuzli da živim. Zahvalan sam gradu što me je kao čovjeka sa drugih područja prihvatio kao svoga. Hvala.



Sinan Alić



Hvala. Ja vas još jednom molim, pokušajte se staviti u moju ulogu. Vrlo je neprijatno bilo koga prekinuti jer svačije svjedočenje može da traje i dan. Probajte se vremenski kontrolisati da ja ne bih intervenisao. Jer, rekli smo da su ovo fragmenti koji će nam poslužiti za buduća istraživanja. Dakle, hvala gospodinu Huremoviću, ja predlažem da ovaj krug nastavimo sa još jednim gradom u kome SDS  nasilno ruši legitimno izabranu  vlast, a nesrpsko stanovništvo izlaže teroru, protjeruje i fizički likvidira. Riječ je o Brčkom. A svjedok tog vremena i tih događanja je prof. dr. Šefik Mulabegović. Izvolite gospodine Mulabegović.



Šefik Mulabegović: 



Hvala vam lijepo. Možda ima više i kompetentnijih ljudi koji su doživjeli i preživjeli više nego ja, ali, evo, ja ću pokušati da malo sistematiziram ovu situaciju. Naime o nekim posebnim pripremama za odbranu Brčkog nije moguće govoriti. Može biti da ima nekih elemenata, koje treba analizirati, ali Brčko je imalo jednu ravnomjernu trihotornu nacionalnu strukturu. Nakon izbora Srbi su dobili teritorijalnu odbranu, Hrvati MUP, a Bošnjaci gradonačelnika tako da nije bilo nikakvih problema prilikom konstituisanja opštinske vlasti. 



Čini mi se da u velikom broju glava ljudi nesrpskog stanovništva u Brčkom stvaralo uvjerenje da se Brčko neće okupirati, da neće biti napadnuto. To nisu mogli razbiti niti tutnji topovskih eksplozija koji su dopirale iz susjedne Slavonije, niti drske manifestacije snage koju je JNA pokazivala u gradu. Oklopna artiljerija je vozovima iz Hrvatske dolazila u Brčko, tutnjali su kroz grad do vojnih poligona. Kolone oklopnih jedinica provokativno su marširale gradom. U srpskim selima oko Brčkog već su i u dvorištima seoskih kuća oklopna vozila zaposjela položaj. Grad je bio pun autobusa krcatih ljudima iz čitave BIH, koji su se jedinim preostalim mostom sklanjali u Hrvatsku ili preko nje u druge zemlje. 



Kada je konačno u rano jutro 30. aprila godine 1992. eksplozija objavila da je srušen most na Savi, postoji saznanje, da je na tom mostu i oko mosta bio jedan broj ljudi koji su uglavnom i razneseni, dio brčanskih Hrvata i Muslimana su odlučili da u gradu ne dočekaju agresora. Veliki broj se povlači u jugozapadne dijelove opštine, na teritorij sa hrvatskim i muslimanskim življem, čineći svojevrstan zbijeg od više desetina hiljada gradskog stanovništva, koje prihvata narod u selima tog područja. Tako se na tom prostoru udvostručuje populacija koju je trebalo zbrinuti i što je najvažnije braniti i zaštiti od agresije, pokolja i daljeg progona. Naravno bilo je snaga i ljudi koji su odlučili da brane svoje i živote svojih porodica i u samom gradu. I oni su hrabro pružali otpor u pojedinim dijelovima. Međutim, pred brojnim i do zuba naoružanim pripadnicima armije i paravojnih četničkih jedinica posebno obučenih i popunjenih dobrim dijelom i Srbima iz Brčkog, morali su se povući za stanovništvom i organizovati se za odlučnu odbranu i zbijega nesrpskog stanovništva. 



Linija odbrane uspostavljena je na jugozapadnoj i južnoj periferiji kod samog izlaza iz grada. Tu liniju, mada brojne i naoružane, opskrbljene artiljerijom podržavanom čak i vazduhoplovstvom, agresorske snage nisu uspjele da pomjere niti da izađu iz grada duže od godinu dana. Na toj i na sljedećoj liniji koja je u ljeto 1993. godine pomjerena nekoliko kilometara u dubinu slobodne teritorije, patrioti su odlučno branili i odbranili neokupirani dio opštine i na njemu nekoliko desetina hiljada domaćeg i izbjeglog stanovništva. Bilo je to istovremeno i odbrana pravca Brčko –Brka – Cerik. 



JNA u Brčkom je bila snažna i moglo bi se reći odlučujući akter u agresiji. Agresor bez obzira na to kako se zvao, kome pripadao, da li armiji, četničkim paravojnim jedinicama sastavljanim od domaćih ili pripadnika stanovnika okolnih opština, paravojnim jedinicama iz Srbije ili jedinicama MUP-a, imao je u kapacitetima bivše regularne armije u Brčkom solidnu organizacionu i materijalnu osnovu za vlastito ogranizovanje borbenih redova. Jedinica JNA koja je bila smještena u garnizonu Brčko spremno je stavila svoje ljudstvo i svo materijalno obezbjeđenje na raspolaganje u službu agresije. Zatečeno oružje armije u garnizonu Brčko, oružje teritorijalne odbrane u magacinima u Krepšini, bili su solidan arsenal za okupaciju i borbu ne samo Brčkog i oko Brčkog, nego i za mnoge druge agresorske akcije. Kasarne, poligoni i druga vojna oprema u gradu su bili mjesta i sredstva gdje su se organizovale, reorganizovale jedinice, regrutovali novi, dočekivani sa strane, arkanovci, šešeljevci, mauzerova vojska itd. Dio aktivnog i rezervnog komandnog sastava bivše JNA iz Brčkog je preuzeo komandovanje i rukovođenje agresorskim jedinicama, koristi se opremom i ostalim sredstvima neophodnim za ratna dejstva iz magacina te jedinice. 



I tako izvrsno naoružan, motiviran mržnjom, izgledima za bogatu pljačku u gradu sa masom materijalno dobro situiranih stanovnika, agresor, jednice JNA kao i mnoštvo različitih paravojnih jedinica, 4. maja 1992. godine, skoro bez ozbiljnog otpora okupira grad. To je bila posljednja akcija koja je omogućila da se, uz već okupirane dijelove grada i gradove bosanske Posavine, otvori koridor Bijeljina – Banja Luka i spoji istočni i zapadni dio agresijom stvorene paradržave. 



Zločinačka aktivnost agresora na području Brčkog odvijala se u dva pravca. Prvi pravac je bio snažan pritisak na slobodnu teritoriju koji se ispoljavao stalnim borbenim aktivnostima na liniji razdvajanja koja je bila uspostavljena na periferiji grada. Zabilježeni su bezbrojni bezuspješni pokušaji njenog proboja ili pomijeranja što više u dubinu slobodne teritorije, i koji su, uglavnom, izvođeni uz snažnu tenkovsku podršku. Na toj liniji snažan otpor pružale su snage 108. brigade u Brčkom koja će kasnije biti preimenovana u Motorizovanu brigadu u sastavu Drugog korpusa Armije RBiH. Naravno, važnu i snažnu pomoć u odbrani ove linije i okupiranja uopšte brčanske slobodne teritorije pružale su i druge jedinice iz sastava tog korpusa. 



Nemoćan da vojnim operacijama ostvari cilj i okupira cijelo područje opštine, agresor na slobodnu teritoriji i stanovništvo, koje se tamo zateklo, izvodi poseban genocidni tretman neprekidnim artiljerijskim granatiranjem. Ta bitka na distanci, koju su vodili zahvaljujući brojnim artiljerijskim arsenalima koji su preuzeti od JNA, a na drugoj strani imali protivnika kojem je međunarodna zajednica nametnula embargo na naoružanje bila je, uostalom, i osnova ratne taktike agresora. Oruđima teškog kalibra svakodnevno je granatirao sela na tom području. Znajući da je na uskom području skoncentrisano 30-40 hiljada stanovnika, agresor je to ocijenio kao «rentabilan cilj» i tokom više od tri godine, iz dana u dan, zasipao granatama. Vrhunac zločinačkog djelovanja desio se polovinom septembra 1992. godine, kada je sedmicu dana bombama, raketama i mitraljezima djelovao avijacijom po izbjeglom narodu i domicilnom stanovništvu u selima Gornji Rahić, Maoča, Zovik. Prizori iz filma «Bitka na Neretvi» ili stihovi pjesme «Na Petrovačkoj cesti» bi, možda, mogli dočarati ono što su stanovnici slobodnih područja Brčkog u toj krvavoj sedmici doživjeli. 



Drugi niz zločinačkih genocidnih aktivnosti srpska vojska je, uz pomoć jednog dijela brčanskih Srba, vršila nad onim stanovnicima Brčkog nesrpske nacionalnosti koji se, iz različitih razloga, nisu uspjeli ili nisu ni namjeravali napustiti grad, zanoseći se idejom  - nikom nisam zlo učinio i nisam nikom kriv. Bila je to za veliki broj ljudi iz Brčkog kobna greška, koja ih je koštala gubitka života i to vrlo često u najtežim mukama ili pak nadljudskih patnji i zlostavljanja koja su doživljavali.



Ne nailazeći na snažniji otpor, agresor je po okupaciji Brčkog mogao svu pažnju skoncentrisati na civilno stanovništvo grada. Njegova vojska je upadala u stanove i kuće, provjeravala se nacionalnu pripadnost i onoga ko nije bio Srbin istjerivali na ulicu. Te ljudi su odmah počeli mučiti ili ubijati na lokacijama u sali Partizana, u hangarima Lasera, u Luci u prostorijama MUP-a. Bilo je dosta slučajeva likvidiranja odmah na licu mjesta u stanu, u podrumu, pred kućom, na ulici. Evakuisani narod iz stanovi i kuća otpremljen je u sabiralište u Ražljevu, jedno srpsko selu koje je tih dana bilo puno vojnika iz domicilnog okruženja u uniformama JNA i postalo svojevrstan centar okupacijskog djelovanja. Jedan dio gradskog stanovništva, koje je skupljeno u Ražljevu, otpremljeno je  u Bijeljinu odakle su se, samo njima znanim načinom i putevima, prebacivali na sigurnije destinacije, uglavnom izvan BiH. Drugi dio je otpremljen u Brezovo polje koje će postati svojevrstan logor, selo geto. Cijelo selo, nakon što je popunjeno stanovništvom protjeranim iz Brčkog, je bilo blokirano i iz njega niko nije mogao izaći. Po nekim zločinačkim kriterijima iz njega su izvlačeni pojedinci i odvoženi u gradski MUP ili neko drugo mučilište u Brčkom. Nakon što je napušten koncept sela-  logora, jedan dio zatvorenika vraćen je u Brčko i pušten, a drugi dio odveden u logore i mučilišta u gradu. Kada je ocijenjeno da je likvidiran onaj koji je trebao biti likvidiran, da je premlaćen i izmučen onaj koga je to po principima okupatora sljedovalo, logori u gradu su raspušteni, a veći dio logoraša je upućen u logor Batković kod Bijeljine. Oni sami najbolje mogu opisati strahote logorskog života. 



U ukupnom broju ubijenih, u ovoj svojevrsnoj kalavriji koju je u Brčkom doživjelo nesrpsko stanovništvo, nije moguće precizno govoriti. Jedan izvor podataka može biti evidencija koje vodi Udruženje njihovih porodica i koje je, do sada, zabilježilo blizu 1000 imena. I ova evidencija, naravno, nije potpuna, jednostavno zbog toga što iza neke od žrtava niko nije ni ostao živ da bi ga prijavio ili je cijela obitelj raseljena širom svijeta i nema veze s rodnim krajem. Žalosna je činjenica da je to Udruženje  jedina institucija koja je ozbiljnije radi na otkrivanju žrtava i otkrivanju istine o njima. Očigledno da zakazuje onaj koji autoritativno i organizirano radi na otkrivanju zločina i njegovih tragova. Treba reći da u Brčkom, koje je jedno od velikih stratišta u BiH, još nije otkrivena ni jedna masovna grobnica. Još nije organizirana niti jedna zajednička sahrana pronađenih žrtava. Neko se brine da se, kao na kapaljku, u Brčkom nedeljno sahrani jedna ili dvije žrtve zločina. Po toj dinamici niti čukun unuci žrtava neće biti dostatni da dosljedno sahrane svoje pretke. Svjesno ili ne, ali to nesumnjivo vodi vodu na mlin ideji o zaboravu i zataškavanju zločina. 



Ne treba ni podsjećati da se zločin okupacije grada nije ispoljio samo u ubistvima i mučenjima hiljada nedužnih ljudi u Brčkom. Kao i u ostalim okupiranim dijelovima, agresor se pobrinuo da likvidira sve to što podsjeća na to da grad pripada i Bošnjacima. Srušene su sve džamije u gradu i na brzinu sagrađeno nekoliko pravoslavnih crkvi. Imovina nesrpskog stanovništva kao i ranija takozvana društvena imovina naprosto je razgrabljena. U toku nekoliko prvih dana agresije svi putnički automobili su nestali iz garaža i sa gradskih ulica i odvezeni u onim pravcima odakle su uglavnom regrutovani vojnici koji su vršili zločine. Danima ste mogli vidjeti traktore i automobile sa prikolicama kako iz grada iznose namještaj, kućanske aparate i sve. Svaki upad u stan počinje pitanjima:  «Gdje je novac, gdje je nakit...» U nivou tih materijalnih  posljedica okupacije, najbolje su se uvjerili građani kada su se počeli vraćati u svoj grad. U pravilu svaki stan, svaku kuću zatekli su ne samo devastiranu, nego potpuno oslobođenu od sve pokretne imovine koju su ostavili. 



Ako znamo iskustvo i drugih okupiranih mjesta, može se zaključiti da su postupci agresora nakon okupacije bilo kojeg mjesta vrlo slični. Svi su se svodili na to da se narod što masovnije protjera ili mu život učini toliko nemogućim da sam traži izlaz u izbjeglištvu. Etničko čišćenje je, moglo bi se reći, osnovni cilj agresije. Mučenje i zatvaranje u logore, a nakon toga puštanje je u funkciju toga cilja. Ljude, u kojima su vidjeli bilo kakav vid opasnosti  za ostvarenje osnovnog cilja i provođenje ideje o čistom srpskom prostoru, su likvidirali. Materijalno su devastirali prostor da bi onemogućili povratak.



Na kraju želim napomenuti da ovo moje izlaganje nije rezultat nekog istorijskog ili istraživanja druge vrste niti prelistavanje dokumentacije i arhiva. Inače zločin u Brčkom još nije stručno i naučno istraživan da bi se rasvijetlili sami akti zločina i njihovi počinitelji. Javnost o tome malo zna. Jedan ili dva slučaja koja su procesuirana u Hagu, o čemu je gospodin Alić u uvodu govorio, daleko su od onoga što bi moglo baciti bar malo svjetla na taj mračni dio prošlosti ovog mirnog grada. Radi se o ljudima sa društvene margine koji su bili samo puki, istina izuzetno okrutni izvršioci nečijih naređenja. Međutim, do sada niti javnost, niti pravda nisu uprli prst ni na jedno lice iz vojne, političke i policijske vrhuške koja je u toku agresije na Brčko strahovladala, naređivala, poticala, nadzirala zločine.



Ovo što sam izložio, izložio sam uglavnom na osnovu onoga što je poznato brčanskoj javnosti i na osnovu onoga što sam djelimično i sam doživio. Hvala vam.



Sinan Alić:



Hvala gospodinu Mulabegoviću. Čini se logičnim da krug zločina ili, kako da kažem, krug zla koji se dogodio u danima proljeća 1992. zatvorimo ili zaokružimo sa glavnim gradom u koga su i tada oči bile uprte. I bosanskohercegovačke i svjetske javnosti. Tamo je SDS pokušao uraditi ono što je već uradio ili završio u Podrinju i Posavini. Neposredni svjedok i akter tih zbivanja je svima nama dobro poznat general Jovan Divjak. Ja predlažem da poslije generala imamo još jednu diskusiju, pa da napravimo kafe ili cigaret pauzu pošto ovdje nema pušenja. Gospodine generale izvolite.



Jovan Divjak_



Meni je veliko zadovoljstvo da učestvujem u raspravi na temu pravo na odbranu, a ja bih rekao pravo na život, jer prvo smo se borili da sačuvamo život. Jednu rečenicu koju ću prvo reći, meni je neprijatno ali ja je tako doživljavam. Kada se dešavala Hrvatska, pa evo i sve ovo što ste ovdje rekli u Sarajevu se govorilo otprilike, može biti rata u BiH ali nikad u Sarajevu. Kao pripadnik teritorijalne odbrane sve nam se činilo da je to daleko kada govorimo o Sarajevu. S druge strane nakon prvog napada artiljerijom 4. na 5. april, predsjednik Izetbegović je prošetao gradom i rekao da su ovo mali incidenti i rata neće biti. A Sarajevo je već bilo pod okupacijom JNA. Sve ovo što ste do sada rekli, a kasnije kroz sve analize koje su vršene u štabu Teritorijalne odbrane, a kasnije Armije BiH, jednostavno je pokazalo sasvim drugačiju sliku od onoga što je Sarajevo tih dana početkom aprila znalo šta se dešava u BiH, pa i onog prvog sukoba, a to uvijek treba govoriti, kad se govori o selu Ravno. Znači prva agresija, prvi napad na BiH to je Ravno i odatle treba slijediti ono što ste vi sve rekli. 



I mart i april, Brčko, Bijeljina Vlasenica sve je to nešto što je slijedilo Ravno. Zašto se tada nije suprotstavilo to će istorija reći ali ono što mi cijenimo i kako cijenimo to je bilo dogovor partija koje rješavaju u svom dvorištu. Vratimo se na Sarajevo. Jedan detalj, ovdje nije rečeno to će možda Šadić reći, ali bitno je da znamo da je aprila 1990. godine Predsjedništvo Jugoslavije, bez prisustva predstavnika BiH, donijelo odluku da se kompletno naoružanje i tehnika teritorijalne odbrane stavi u magacine JNA. I kao revnosni oficiri i ja sam tada, kao komandant Teritorijalne odbrane okruga Sarajevo, insistirao da se to uradi  podržavajući onu ideju da u to vrijeme zbog sukoba međunacionalnih  ima puno onih koji kradu oružje. Insistirao sam da bi kasnije saznali da su tu odluku Predsjedništva Slovenci proveli negdje sa 10%, Hrvati 15% , Srbi i Crnogorci nikada, a BiH je negdje preko 80% svojih efektiva, odnosno tehnike dala u ruke JNA koja ih je kasnije upotrijebila u agresiji na BiH. 



Pođimo i od toga kad vi gledate stanje u kojem ste se našli krajem 1991. i 1992. godine. Shvatite da je JNA okupirala BiH i kao takvu predala u ruke vojsci srpskoj. Kad Kadijević kaže mi smo transformisali JNA u 3 vojske, a jedna je bila srpska vojska. Mi smo oko Sarajeva bili svjesni tek onda kada smo totalno bili okruženi i da se nije moglo izaći iz grada. Ta spoljna blokada počela je na Nišićima, Romaniji, negdje u Hercegovini, negdje izvan Ivan Sedla. Činilo mi se da je to ipak tako daleko. Malo prije ste dobro govorili o jedinicama koje su iz Hrvatske dislociraju na ove prostore. Sve kasarne u Sarajevu i oko Sarajeva, a vi znate da ih u Sarajevu ima 7, a oko Sarajeva 5 bile su napunjene jedinicama JNA koje su dolazile iz Hrvatske. Čitavi centri, npr. Centar artiljerije i protuvazdušne odbrane iz Zadra preseljen u Sarajevo. Oklopno mehanizovane jedinice, koje su bile iz Hrvatske, napunile su kasarne oko Sarajeva, Lukavicu, Rajlovac. Nešto je došlo čak i u sam grad, u kasarnu «Viktor Bubanj». Iskreno govoreći, kao svjedok koji je bio tada u Teritorijanoj odbrani, prihvatali smo nešto što nije ličilo na rat. Međutim prvi konflikti između paramilitarnih sastava SDS i da kažem patriota Sarajeva počeli su već 3. marta zbog toga što su Srbi nisu prihvatili referendum. Dobro se sjećate i vaši su radnici učestvovali iz ovih krajeva na manifestacijama 4. 5. i 6. aprila u Sarajevu dajući podršku legalnoj vlasti BiH za njeno traženje nezavisnosti. Šestog aprila definitivno je BiH dobila to priznanje slobodne, nezavisne, nove države na prostoru bivše Jugoslavije. I naravno tog momenta Srbi koji su se nalazili u Teritorijalnoj odbrani BiH, koji se nalaze u policiji, koji se nalaze u vlasti, jednostavno napuštaju stanove i odlaze spram Pala, Banja Luke i ovih dijelova gdje se Srbi nalaze u većini. Prvi vojnički organizovani napad  dogodio se na Policijsku školu koja sa nalazi na Vracama. To je škola koja u kojoj su bila ogromna materijalna sredstva, na neki način jedno jako komandno mjesto koje su oni napali 4. i 5. aprila. Tada su se dogodila i prva granatiranja po starom gradu, prema televiziji, prema Humu, da bi tog dana čak i zarobili 178 pripadnika kadeta, jedan je čak i ubijen, a poslije 2-3 dana to je vraćeno. 



Evo, tog 4. aprila došlo je do direktnih kontakata između grupa Teritorijalne odbrane koja je tek u formiranju, 8. aprila Predsjedništvo je donijelo odluku o formiranju Teritorijalne odbrane. Naši štab  je uspio uspostaviti vezu sa 75 od tadašnjih 109 opštinskih štabova teritorijalne odbrane. Blokirane su jedinice JNA u kasarnama i u tom vremenu počinju već pregovori da JNA napusti BiH. To se odugovlači do tog nivoa da jednostavno se kreće na ostvarenje one ideje da bi trebalo, mi smo toga 3. maja našli u dokumentima, Sarajevo zauzeti za 7 dana i negdje za mjesec dana da se stavi pod potpunu kontrolu JNA, kasnije vojske RS. 



Granatiranje Sarajevo se intenzivira krajem aprila. Oko grada su raspoređene jedinice JNA, od Trebevića do Igmana. Koriste jednu priliku da isprovociraju sukobe u gradu time što je Alija Izetbegović bio izvan grada. Postoje indicije da je u to vrijeme neko od članova Predsjedništva imao želju da zajedno sa JNA dođe da preuzme vlast i da upravlja BiH. Tih dana komandant Druge vojne oblasti više puta je  najavljivao da će napasti Predsjedništvo BiH, Štab teritorijalne odbrane koji oni ne priznaju, jer, eto, JNA je tada legalna vlast, a TO BiH nije. Drugi i treći dan su za mene bili presudni za BiH, a ne samo za Sarajevo. Jer da je 2. maja Sarajevo izgubilo onaj svoj multinacionalni, multureligijski imidž, sve ono što govorimo o kvalitetu Sarajevo, a postojala je mogućnost drugoga, ja mislim da Evropa više ne bi govorila o BiH nego bi prepustila, rekla bi to su sukobi tamo nekakvih plemena.



U jutarnjim satima 2. maja je jednostavno, od 4 sata pa na dalje, vi se sjećate filma «Rim gori» , tako gorilo Sarajevo. Tog dana ujutro je izvršena diverzija na Glavnu poštu na obali, 60.000 priključaka je tada bilo isključeno, spaljeno Predsjedništvo, Pozorište, Hitna pomoć, Stari grad. Centralni dio grada je prosto gorio. U jutarnjim časovima oni su sa tri kolone krenuli prema gradu iako je bilo dogovoreno da JNA može da se kreće samo određenim ulicama i to samo vozila za hranu prema Drugoj vojnoj oblasti i eventualno sanitetska vozila. Tog 2. maja oni su prekršili to i krenuli su u tri kolone. Jedna je išla iz Nedžarića prema Televiziji, jedna iz Lukavice, preko Vraca, prema Predsjedništvu i treća grupa iz kasarne «Maršal Tito» prema gradu. Prva grupa koja je najdublje prodrla bila su  tri «picgaueri» koji su došli pred Predsjedništvo i tada su zahvaljujući organizovanim grupama, u to vrijeme je već poznato lice Dragana Vikića, ta vozila su zaustavljena, a dva su spaljena. Istovremeno specijalci iz Niša, koji su se toga dana našli u Sarajevu, bili su krenuli prema Domu JNA. U jednom takvom haosu JNA je htjela da iskoristi nedovoljnu organizovanost, nedovoljnu opremljenost i da postavi uslove slobode, odnosno srpski grad. 



Želim podsjetiti na jedan detalj. Dogovoreno je, što mi tada nismo znali, između Alije Izetbegovića i UNPROFORA kako da se riješi pitanje razmjene Kukanjca i Alije Izetbegovića. Znači uspjeli smo da tokom dana zaustavimo te kolone. Ona kolona koja je krenula od Nedžarića prema Televiziji zaustavljena je protivoklopnim sredstvima. Prvo vozilo koje je zaustavljeno kod njih je stvorio strah i oni su se vratili. Jedno vozilo je došlo do Jevrejskog groblja i tu je zaustavljeno. S jedne strane u štabu iskazao se strah kako će se završiti, međutim ovi postupci pojedinih grupa u Sarajevu pokazali se da smo u stanju da se suprotstavimo i bolje naoružanom neprijatelju. 



Koristi tu situaciju JNA. Povratak Alije Izetbegovića u Sarajevo. Prilikom slijetanja aviona, njega sačekuju oficiri iz 4. korpusa i odvode ga u Lukavicu. Kriza kod nas u Štabu između 2. i 3. maja, ne znamo šta se dešava sa Alijom Izetbegovićem, nemamo nikakvu informaciju. Zaista jedno stanje u kojem mi u TO, posebno  dole u jedinicama, nismo znali šta se dešava i šta će se desiti. Dobili smo napokon informaciju da treba da se izvrši razmjena Alije Izetbegovića i Kukanjca. I tada je rečeno nama u Štabu da svega tri vozila mogu ući u grad. Međutim, kada sam se našao na trgu oko 11 sati, 6. aprila, bilo je 32 vozila i možete zamisliti kako je to izgledalo: vojnici JNA utovaraju stvari, dokumenta, a oružja nije bilo puno. Okolo se nalaze grupice koje su samostalne, gdje nema puno komandovanja jedinstvenog, hajdmo da napadnemo, nećemo da napadnemo. Ovo vam govorim da na kraju vidite da ta situacija u kojoj je vladao potpuni haos ipak nije rezultirala najgorim. 



Poslije jedno 3 sata pregovaranja, kolona se pokrene i negdje je bila zaustavljena u Dobrovoljačkoj. U toj Dobrovoljačkoj sam imao priliku da kontaktiram direktno sa Alijom Izetbegovićem koji je rekao, sve je dogovoreno, pustite nas mi odlazimo u Predsjedništvo, Kukanjac nazad. Ovih dana vidjeli ste da se spominje da je ubijeno preko 50 pripadnika JNA o Dobrovoljačkoj, govore o drugim detaljima koji se ne slažu sa onim što sam ja doživio. Sa zadovoljstvom se nalazim na onom spisku od 15 optuženih za Dobrovoljačku. To je najčasniji dio onoga što sam radio u ratu iz prostog razloga što sam imao priliku da utičem na one koji su bili dole, ispod komande. 



Ponavljam, ni grad tada nije bio organizovan kao što sam ja kasnije to našao u Tuzli 1993. Ovdje sam zatekao korpus koji je bio najbolje organizovan. Ali, eto spriječili smo da ne dođe do najgoreg. Na televiziji je zabilježena moja komanda da se ne puca. Za Sarajevo, za BiH ta dva dana su značajna iz prostog razloga što se slabo organizovana i slabo naoružana teritorijalna odbrana suprotstavila moćnijoj JNA. Sarajevo je, ipak, odbranjeno zahvaljujući građanima. Znači zahvaljujući učešću građana na način koji sam pokušao malo da dočaram, Sarajevo je izdržalo tih 44 mjeseca, 1450 dana opsade uz velike žrtve: 10.400 ubijenih  od čega 1621 dijete.



Dakle, branili smo sebe, branili smo naše domove, svoju porodicu, svoj grad. Hvala.



Sinan Alić:



Hvala generalu Divjaku. Bez obzira na činove bio sam spreman, kao rezervni kapetan, da kažem generalu da smo u vremenskoj stisci, ali Sarajevo je, kao što kaže general, grad za kojeg je bila vezana sudbina države BiH, sudbina svih nas je bila vezana za taj grad. 



Jovan Divjak:



Oprosti Sinane, ali nažalost moram i to reći jer ovdje do sada nismo i kritički gledali. Nažalost bilo je neprimjerenog ponašanja pojedinaca i grupa izvan sastava TO i Armije BiH. Od pljački prodavnica, upadanje u stanove građana, posebno nemuslimanskog stanovništva. Osuđivanja, presuđivanja na licu mjesta  na 10-ine nebošnjaka. Jedan je dio procesa koji građani Sarajeva ne prihvataju. Kad se govori o Sarajevu govori se naravno o Cacama, Ćelama i ostalim, nekad se zaboravlja heroizam svih onih koji su, ponavljam, ljekara, novinara, tv snimatelja  ljudi koji su nam dolazili sa strane. Naravno toga se stide građani Sarajeva ali isto tako ponosni su da nisu učestvovali u bilo kakvom genocidu, nisu učestvovali u istrebljivanju nekoga, nisu učestvovali u nečemu što nije ljudsko, što nije humano. Humanost je nadvladala tu nesreću koja se dešavala u jedinom periodu  herojske odbrane Sarajevu. 



Sinan Alić:



Hvala vam. Ako tada nije mnogima bilo jasno šta nam se dešava, hiljade i hiljade izbjeglica u Tuzli su mnogima otvorile oči. Njihove priče koje su donijeli u ovaj grad bile su izuzetno potresne i dramatične. U gradu se formiraju komisije, odbori koji se bave problematikom zbrinjavanja ljudi koji su protjerani. Na čelu te grupe bila je jedno vrijeme gospođa Zehra Morankić. I ovo je prilika da se podsjetimo na tu atmosferu. Naravno, ja još jednom podsjećam na vrijeme koje imate na raspolaganju za iznošenje vaših svjedočenja. Gospođo Morankić, imate riječ.



Zehra Morankić:



Hvala, ja vas pozdravljam i evo obećavam da ću se zaista potruditi da što sažetije govorim o ovom problemu i da ne dozvolim sebi da isplivaju emocije koje nosim u sebi, jer sam živjela i radila sa izbjeglicama skoro 4 godine. Emocije koje su postale moj život uticale na strukturiranje mog života poslije rata, i sada, i u buduće, pa ću pokušati da sve to izbjegnem i da vrlo realno činjenicama i argumentima, koji govore o tome kako smo imali ne samo pravo na odbranu nego obavezu da se branimo. Mislim da će to pomoći da rasvijetlimo neke stvari. 



Prve izbjeglice su u Tuzlu i naše šire okruženje stigle u februaru i martu 1992. godine. Bile su to pojedinačne porodice koje su stigle iz Kalesije i Podrinja, uplašene od događaja i nagovještaja rata, a koje su imale rodbinu ovdje u gradu. Ja moram reći da su Tuzlaci otvorili širom vrata svojih domova i mi smo već u aprilu mjesecu imali jako veliki broj individualnih objekata, stanova koji su primili po 2 do 3 pa čak i više porodica iz Podrinja. Ali prvi organizirani dolasci dogodili su se 7. 8. i 9. aprila kada su grupe porodica od 50 do 100 ljudi dolazile i prijavljivale se Crvenom križu. 



Krizni štab i Crveni križ  pokazali su na samom početku da je Tuzla dobro organiziran grad u kojem vlast ima punu kontrolu i u kojoj vlast organizirano priprema stanovništvo na odbranu. Vi se sjećate da smo mi imali podrume očišćene, da smo imali pripremljene vreće sa pijeskom na podrumskim prostorima, da su bili formirani u okviru svakog stambenog ulaza neki mali štabovi. Ja sam bila član jednog takvog štaba za vođenje jednog normalno života u to vrijeme. I na kraju Tuzla je imala vlast koja je pokazala da se organizirano i vladavinom prava mogu izbjeći sve te neprijatne stvari koje su se u drugim gradovima događale. Ja moram reći na osnovu vlastitog iskustva, jer sam radila dugo sa izbjeglicama i vodila taj veliki centar, da smo bili jedini grad koji je za svoj angažman dobio priznanje kako od naših BH vlasti tako i od ljudi iz inozemstva. Recimo od  specijalnog izvjestitelja UN za ljudska prava Tadeuša Mazovjeckog, aktualnih predstavnika Evropske zajednice, Amerike koji su dolazili ovdje i koji su se jako čudili kako sa velikim brojem izbjeglica nemamo nikakvih ekscesnih situacija. 



Želim vas podsjetiti da tokom cijelog rat mi nismo imali ni jedan požar ni u jednom kolektivnom objektu, cijeli rat mi nismo imali ni jedno ubistvo, cijeli rat među izbjeglicama mi nismo nikakvih ekscesa. Naravno, ljudi smo, događaju se manji nesporazumi, ali pravi ekscesnih situacija nije bilo. 



Da se vratim na onaj početak, dakle prvi organizirani dolasci su bili 7. 8. i 9. aprila dolazile su grupe  od 50 do 100 ljudi. Crveni križ je vrlo uspješno prihvatao te ljude, davao iz svojih zaliha neku prvu pomoć da bi se snašli i smjestili negdje. Počeli smo otvarati takozvane kolektivne punktove, odnosno mjesta na kojima smo smještali izbjeglice. U početku smo krenuli od obdaništa, jer su tamo bili najbolji uvjeti da bi smo poslije, kako se broj prognanih i izbjeglih naglo povećavao njihovim dolaskom iz ostalih gradova Podrinja, ali i iz Semberije – Brčkog i Gunje, počeli otvarati fiskulturne dvorane osnovnih škola. Koliko je to bio složen i odgovoran posao svjedoči i činjenica da se u to vrijeme u Tuzli još uvijek normalno odvijala nastava u osnovnim školama. Otprilike negdje do 10. maja mi smo imali već  14 punktova u kojima su bili smještani ljudi uglavnom iz Podrinja. Taj broj, negdje do septembra, narastao je na 20 kolektivnih objekata. Jedno vrijeme smo imali smještene izbjeglice i đake u istoj škole, pa je u pola škole izvođena redovna nastava, a u drugoj polovini su bile smještene izbjeglice. 



Naravno, bilo je vrlo teško organizirati život u takvim uslovima i pri tome imati kontrolu i nad đacima i nad izbjeglicama, obezbijediti funkcionisanje dostave hrane, lijekova itd. itd. Morate znati da je početak bio izuzetno težak, ljudi su bili vrlo frustrirani, bilo je puno bolesnih ljudi, starih, žena i djece. Tek 15. maja zatvorene su škole i školski objekti su doslovce napunjeni. Do septembra-oktobra smo imali već 25 prepunih objekata, dakle i fiskulturnih dvorana i učionica. Rekla sam da je vlast u Tuzli zaista  bila vrlo kvalitetno organizirana, formirano je Ratno predsjedništvo, ja sam bila njegov član. Na predsjedništvu smo se dogovorili da sve obimnije poslove oko prihvata izbjeglih i prognanih ne može obavljati samo Crveni križ i volonteri, te da se pitanje izbjeglica, čiji broj je narastao na 60.000, mora rješavati na jedan organizovaniji i sistematičniji način. Tada je došlo do formiranja Centra za prognanike i izbjeglice, koliko se sjećam taj naziv je predložio gospodin Sead Avdić. Ja sam kao član Ratnog predsjedništva dobila zadatak da vodim taj Centar. U početku nas je bilo desetak, da bi poslije 1993. godine taj Centar opsluživalo 280 volontera, odnosno nosilaca vojne obaveze. Dakle, nas 280 svakodnevno je vodilo računa o otprilike 160.000 izbjeglica koliko ih je u jednom momentu bilo. 



Do 1993. godine mi smo već imali 35 kolektivnih objekata prenapučenih u uvjetima koji zaista nisu bili adekvatni, ali koji su bili najbolje što smo mi mogli obezbijediti ali koji svakako nisu bili dostojni čovjeka. Broj izbjeglica govori zapravo o tome šta i kakav je bio taj rat. Ja sam se, koliko sam stizala u to vrijeme jer smo radili zaista 24 sata, bavila nekim analizama, pokušavali smo prikupiti materijalne dokaze, koliko je bilo u mogućnosti, pokušali smo  neke video zapise napraviti o tome postoji evidencija i mislim da će ta evidencija biti stavljena ovoj Komisiji na raspolaganje kao materijalni dokazi. Pokazalo se zapravo da ti valovi izbjeglica koji su dolazili u Tuzlu kojima je Tuzla zaista širom otvorili svoje domove, pružila im dobrodošlicu, da ti valovi pokazuju i zapravo govore o toku rata. 



Vrlo je simptomatično, a mi smo jedno vrijeme čak i raspravljali o tome, da su, recimo, najveći valovi izbjeglica dolazili neposredno prije pada nekog grada. Prije prvog pada Srebrenice mi smo imali u roku od tri dana 19. 20. i 21. mart 1993. val od 25.000 izbjeglica. Odmah nakon toga pala je Srebrenica. Znači, izučavanje dolaska izbjeglica, njihove strukture, mi smo se bavili malo time, vodili smo nekakve analize, starosne, polne, obrazovne tako da sve to govori da je rat bio dobro isplaniran i da su prostori etničkog čišćenja unaprijed bili određeni. Interesantno da su prve izbjeglice, skoro godinu dana, dolazile iz urbanih područja, da bi iza toga tokom 1993. godini uslijedio val izbjeglica iz ruralnih područja. 



Ja se zahvaljujem na pažnji i stojim, naravno, na raspolaganju ovoj Komisiji kao čovjek koji je skoro 4 godine radio ovaj posao da vam pružim sve dodatne informacije. Hvala vam.



Sinan Alić:



Hvala gospođo Morankić. A sad bi bilo zanimljivo da čujemo kako taj period, te mjesece koji tutnje kroz Bijeljinu, Sarajevo itd. vidi čovjek koji sve to posmatra sa distance, recimo neutralno. Nije direktno ili indirektno zainteresiran, a odgovore na sve što se tih mjeseci događalo pokušava naći koristeći se referentnom istraživačkom aparaturom jer pripada svijetu nauke. Ovdje sa nama je prof. dr. Robert Donia istoričar i ekspert za Balkan. Uz zahvalnost što je  iskazao interes  za rad ovog Okruglog stola ja ga molim za objašnjenje dokumenata do kojih je došao analizirajući taj period. Molim ga da uzme riječ.



Robert Donia:



Hvala, ja pozdravljam sve prisutne i meni je čast da budem s vama i da učestvujem sa svima koji su podijelili svoje lično iskustvo koje su preživjeli to teško vrijeme 1992. i 1993. godine i  kroz ostatak rata. Moj ograničen cilj je da danas dam odgovor nas pitanje: Da li je BiH bila u ratnom stanju 15. maja? Ja sam se tokom istraživanja pripremao za svjedočenje u Hagu u raznim sudskim slučajevima. Imao sam priliku da pročitam zapisnike Skupštine srpskog naroda BiH. To je tijelo formirano u oktobru 1991. godine kao posebno zakonodavno tijelo od SDS-ovih Srba, zastupnika u Skupštini BiH. Ti zapisnici su korišteni kao dokumentacioni materijal u raznim slučajevima u Hagu i ja ću da citiram neke njegove dijelove. 



Skupština srpskog naroda BiH  dogodila se u Banjaluci 12. maja 1992. godine, odnosno 3 dana prije događaja na Brčanskoj Malti. Želim vas podsjetiti  da je to sjednica u kojoj je JNA pretvorena u vojsku RS i to predstavlja dokumenat o formiranje Vojske RS. Tada je izvršeno i imenovanje generala Ratka Mladića kao prvog komandanta Vojske Republike Srpske. Na toj sjednici poslanici su utvrdili 6 strateških ciljeva srpskog naroda u BiH. Ta sjednica je bila tajna i ti strateški ciljevi nisu bili poznati široj javnosti do novembra 1993. godine kada su objavljeni u Službenom glasniku Republike Srpske. Tek po objavljivanju istraživači su saznali za taj dokument.



Ja ću da citiram šta su strateški ciljevi, odnosno prioriteti srpskog naroda u Bosni i Hercegovini. To su, citiram:

1. Državno razgraničenje od druge dve nacionalne zajednice,

2. Koridor između Semebrije i Krajine,

3. Uspostavljanje koridora u dolini reke Drine, odnosno eliminisanje Drine kao granice između srpskih država,

4. Uspostavljanje granice na rekama Uni i Neretvi,

5. Podela grada Sarajeva na srpski i muslimanski deo i uspostavljanje u svakom od delova efektivne državne vlasti,

6. Izlaz Republike Srpske na more



Ove strateške ciljeve koji su protokolisani pod brojem 02-130/92, a u Službenom glasniku Republike Srpske objavljeni tek 26. novembra 1993. u broju 22 na 866 strani potpisao je predsjednik Narodne Skupštine Momčilo Krajišnik.



Značajne su za analizu i diskusije pojedinih rukovodilaca SDS-a na Skupštini  srpskog naroda u BiH koja je održana 12. maja u Banjaluci. Citiraću riječi Radovana Karadžića na tom zasjedanju: 



“Srpske strane u BiH, Predsjedništvo, Vlada, Savjet za nacionalnu bezbijednost koju smo formirali, donio je strateške prioritete srpskog naroda odnosno strateške ciljeve srpskog naroda od kojih je prvi strateški cilj razdvajanje od druge dvije nacionalne zajednice – državno razdvajanje, drugi strateški cilj je čini mi se koridor između Semberije i Krajine. Nema Krajine, nema Bosanske krajine, nema Srpske krajine, nema Saveza srpskih zemalja ukoliko ne ostvarimo taj koridor koji će nas dobro integrisati, koji će nam omogućiti nesmetan protok iz jednog dijela naše države u drugi». 



O opsadi Sarajeva Karadžić kaže: 



«Držimo sve svoje krajeve, sve opštine, sva naselja oko Sarajeva i držimo našeg neprijatelja. Sad moram i mogu da kažem da držimo našeg neprijatelja u potpunom okruženju, tako da im ne može da dođe vojna pomoć, ni u ljudstvu, u naoružanju»





Trifko Radić, koji je u to vrijeme bio na čelu Kriznog štaba SDS-a  u Ilijašu, također, je govorio o stanju iz tog vremena u vezi sa opsadom Sarajeva. On je rekao, citiram: 



“…Ovaj rat moramo završiti što prije. Vjerujte, kod nas se ne radi već dva mjeseca, sve fabrike su zatvorene. Kod nas se, kako kaže narod, digla kuka i motika u rat. Mi smo spremni, mi držimo 50 km oko Ilijaša. Mi smo organizovani i ja sam molio tv da dođe da snimi kako smo mi organizovani za rat u Ilijašu, kako je organizovana odbrambena linije. Jest istina da smo mi pokrali dosta stvari. Imamo mi svega još dole da živimo. Mi smo pokrali 32 tone nafte i benzina. Mi smo presjekli i minirali prugu, i nema više dolaska u Sarajevo. Mi smo minirali i autoput. Sve ćemo učiniti da neprijatelj iz pravca Zenice u Sarajevo neće doći, a i odozgo ko pođe bit će gotov».



Konačno citiram poslanika Dragana Kalinića, koji je u to vrijeme bio ministar zdravstva Republike Srpske. On je rekao: 



«Ja moram odmah reći, poznavajući ko nam je neprijatelj, u kojoj mjeri je on perfidan, i u kojoj mjeri mu se ne može vjerovati sve dotle dok se on fizički, vojnički ne uništi i ne slomi, što podrazumijeva, naravno, i eliminisanje i likvidaciju njegovih ključnih ljudi. Ja se odmah opredjeljujem za ovu prvu opciju, ratnu opciju…» 



 U vezi sa Sarajevom Kalinić, kao i njegov pretpostavljeni Radovan Karadžić, ima posebno mišljenje: 



«Oni koji budu planirali operaciju Sarajeva, oslobađanja Sarajeva ili uništenje žive neprijateljske sile u Sarajevu, moraju da planiraju šta će sa zdravstvenim objektima. I odmah da vam kažem, ako će Vojna bolnica pasti u ruke neprijatelju, onda sam ja za to da se Koševska bolnica uništi i da neprijatelj nema gdje da se liječi». 



To su riječi najvažnijih lidera SDS-ovih Srba tri dana prije događaja na Brčanskoj Malti. Ja mislim da se na osnovu ovih citata može zaključiti da je, gledano očima Karadžićevih Srba, tih dana Bosna i Hercegovina već bila u ratnom stanju i da su se SDS-ovi Srbi za to ozbiljno pripremali. Hvala.



Sinan Alić:



Hvala profesoru Donii. Predlažem da sada napravimo cigaret i kafe pauzu. To će se dogoditi u holu i da se dogovorimo da to traje 15 minuta. Kolegama novinarima, ukoliko vam treba ovo izlaganje profesora Donie, zbog preciznog prenošenja, ovdje imamo kopije citiranih diskusija i možete ih dobiti.



(Pauza)



Sinan Alić: 



Nastavljamo sa radom. Koliko smo mogli, pratili smo hronogram svega onoga što se događa oko Tuzle, prihvatali ružne vijesti koje dolaze sa Majevice i drugih dijelova BH. U gradu se tada čine napori, bilo smo tome svjedoci, institucionalni  i izvaninstitucionalni da se rat ne dogodi. Koliko je to bilo utopistički u ta vremena teško je bilo prosuditi ali sad nam savjest može biti mirna. Bar smo pokušali. Predlažem da krenemo od ovih izvaninstitucionalnih, nevladinih organizacija. U taj proces, spašavanja mira, bile su uključene i vjerske zajednice. Naš sugrađanin, izlazimo mu u susret i dajemo prije riječ jer treba stići na džumu, efendija Lugavić je sudjelovao u naporima da se kroz institucije vjere pokušavaju tenzije smiriti i pronaći neko rješenje. On ima vrlo zanimljivo svjedočenje iz tog perioda. Izvolite.



Muhamed Lugavić:


Ja se zahvaljujem na pozivu za ovaj današnji važan skup u ovom vremenu. Ja ću svije izlaganje početi sa molitvama za mir koje su sve tri vjerske zajednice, katolička, pravoslavna i islamska, upriličile poslije višestranačkih izbora u BiH. Javila se ideja da mi, vjerski službenici iz spomenutih zajednica, organizujemo molitve koje bi imale za cilj da ohrabre vjernike na suživot i toleranciju. Smatrali smo da ćemo molitvama animirati pozitivne, dobronamjerne, susjedske, pa i vjerske, međureligijske odnose kod vjernika. Mislim da su te organizovane molitve za mir imale i smisla i svoju svrhu. Vjernik se uvijek obraća bogu sa molitvom da mu Bog usliša njegova želju. Tako smo i mi, vjerski službenici, posjećujući sva tri vjerska objekta, nedjeljom i petkom, pokazali da želimo moliti Boga za mir na zemlji. Šta se poslije toga dogodilo, poznato je svima. Ali lično mislim, da je naš pokušaj bio vrijedan pažnje. Kada se rat ipak dogodio, agresija na BiH, ja sam se, kao glavni imam Medžlisa Islamske zajednice, u nekoliko navrata obraćao javnosti putem radija i televizije, kako bi apelirao na savjest onih koji su kršili i ljudske i Božje zakone.



U aprilu 1992. godine pozva me reis-ul-ulema Islamske zajednice za bivšu Jugoslaviju, Jakub ef. Selimovski, i zamolio me da sa još nekim predstavnicima Islamske zajednice otputujem u Zvornik i Kozluk. Naime, bili smo obaviješteni da su muslimani Bijeljine, Šepka i Kozluka tražili da budu evakuirani iz Kozluka na neku slobodnu teritoriju. Sa mnom su bili Hasan ef. Spahić, predsjednik Medžlisa Islamske zajednice Tuzla i Abdulah ef. Hodžić, glavni imam u Zvorniku. Pozvao nas je načelnik SUP-a, gospodin Mehmed Bajrić, i kod njega smo sreli vladiku zvorničko-tuzlanskog, Vasilija Kačavendu. Dobili smo auto i krenuli uz pratnju posmatrača Evropske unije prema Zvorniku. Negdje pred sam ulaz u Zvornik zaustavio nas je neki čovjek s puškom u ruci. Razgovarao je sa vladikom i obavijestio nas da, ako želimo ići dalje, možemo to, ali bez evropskih posmatrača. Odlučili smo da nastavimo put sami. Došli smo pred fabriku «Alhos» u Karakaju kod Zvornika. U toj velikoj fabrici vidio sam mnogo ljudi sa bradama i puškama. Psovali su i vikali, a nas je neki čovjek vodio na gornji sprat fabrike. Ušli smo u jednu veliku sobu, gdje nas je čekao čovjek, od nekih tridesetak godina, mislim neki oficir Arkanovih jedinica, sav naoružan «do zuba». Mi smo bili u vjerskim odorama. Počastio nas je kafom i sokom. Pitali smo ga šta se to događa u Zvorniku i Kozluku, a on nam reče da se ništa ne događa i da je sve pod kontrolom.



-To što neki ljudi hoće da prave probleme, mi smo tu da im  ne damo, rekao je



Tražili smo da odemo u Kozluk, da vidimo zašto su se Muslimani okupili i zašto traže izlazak. Dao nam je auto, a naše je ostavio u «Alhosu», i pratila su nas dvoja kola njegovih ljudi. Kad smo stigli u Kozluk zatekli smo stravičan prizor. Konjska kola, autobusu, traktori, kamioni, auta bili su natrpani ljudima, ženama, djecom, starcima, koji su bili spremni da idu negdje.



U Mjesnoj zajednici nas je primio Fadil Banjanović sa svojim ljudima i tada smo se dogovorili da se ljudi, žene i djeca vrate svojim kućama i da će ljudi Arkanove vojske to veče i još nekoliko narednih dana čuvati stanovništvo i da im se ništa neće dogoditi. Takvo uvjeravanje smo morali kazati ljudima u Kozluku i Šepku. Smatrao sam da bi im to trebao saopštiti vladika Vasilije Kačavenda. Bilo je to negdje oko ikindije, 15 ili 16 sati. On je to učinio. Ljudi su nas zaista poslušali i dragom Bogu hvala što se je tako dogodilo, jer da nisu poslušali i vratili se svojim kućama, bile su im napravljene zasjede, ma kud da su krenuli. Ja mislim da je tog dana tamo bilo pet ili šest hiljada ljudi, žena i djece. Održali su datu riječ i, kao što nam je svima poznato, nakon nekog vremena Kozlučani su bili iseljeni iz svojih kuća, ali, Bogu hvala, nije se dogodio masakr i ubijanje.



Vratili smo se u Zvornik. Željeli smo vidjeti kakvo je stanje u gradu. Na žalost, tamo smo vidjeli nekoliko ubijenih ljudi ispred dućana, na ulici. Vidjeli smo naoružane ljude koji u razvaljenim dućanima pljačkaju. Posjetili smo džamiju sa koje su odjekivale pjesme Dragane Mirković. Imam, Abdulah ef. Hodžić, je htio iskoristiti ovu priliku da uzme svoje lične stvari iz džamije. Vidjeli smo razbacane vjerske knjige, nekoliko zapaljenih tepiha i izrešetane zidove. Neki nam je čovjek rekao da požurimo jer se moramo vratiti iz Zvornika prije nego li počne policijski sat.



Krenuli smo prema Tuzli predveče i ništa nismo govorili. Čini mi se da nam je svima bilo gotovo sve jasno. U selu Dubnica, kod Kalesije, kod pravoslavne crkve, izašla su četvorica naoružanih mladića, sa bradama, oduzeli su nam auto, dali nam neko drugo, i poslali nas za Tuzlu. Znam da se vladika Kačavenda usprotivio, ali bradati mladići su rekli:



-Pa, zar ne vidiš da je u našim rukama oružje?



Od ovog mjesta pa sve do Tuzle, ni jednu riječ nismo progovorili. Na žalost rat je bio i na našim vratima, Ništa nam drugo nije preostajalo nego li se braniti, i sebe, i čast, i djecu, i zemlju svoju.



Da je Bogdom bilo sreće i razumijevanja i da su ljudi bili ljudi, ne bi nikada došlo do ovoga što nam se zbilo. I niko nije sretan, i niko nije pobijedio, a svi su nesretni i svi su izgubili.



Zbog toga, hvala vam još jedanput što mi se ukazala prilika da kažem dio onoga što se dogodilo, a vjerujte mi da sam se u svemu ovome držao islamske doktrine koja glasi: «Reci istinu, ma koliko ona gorka bila».



Hvala vam.



Sinan Alić:



Hvala efendiji Lugaviću i, evo, da se zadržimo na tom nevladinom sektoru. Njemu je, i tada i danas, pripadao gospodin Muhidin Pašić i ovo je prilika da govori o nastojanjima obnovljenih nacionalnih društava, Preporoda, Prosvjete i Napretka da se učini isto ono što su pokušali pripadnici vjerskih institucija. Izvolite gospodine Pašiću.



Muhidin Pašić:


Hvala lijepo. Prvog i drugog aprila 1992. godine srpske paravojne jedinice uz pomoć već totalno srbizirane Jugoslovenske armije napadju Bijeljinu, a pet dana nakon toga i Zvornik, čineći pri tome neviđene zločine nad bošnjačkim stanovništvom i istjerujući ga sa njegovih stoljetnih staništa. 



Ubrzo nakon toga u Tuzlu se slijevaju nepregledne kolone ojađenih izgnanika. Sa njima stiže stravična svjedočenja - kako je u Šepku, u blizini Zvornika, bez ikakvog razloga i povoda zatočeno oko 3000 Bošnjaka kojima prijeti ozbiljna opasnost od masovne likvidacije.  



Razgovarajući o tome, moji prijatelji iz tuzlanskog «Preporoda», koji su imali u vidu aktivnost mog oca u vezi sa zaštitom tuzlanskih Srba tokom Drugog svjetskog rata, predložili su mi da zajedno, u pratnji  dvojice tuzlanskih imama, posjetim episkopa Zvorničko-tuzlanskog, vladiku Vasilija Kačavendu i da tom prilikom zatražim njegov angažman na puštanju tih nedužnih ljudi iz Šepka. 



Ubrzo nakon toga Muhamed ef. Lugavić je uspostavio telefonsku vezu i dogovorio taj sastanak kod vladike Kačavende. Desetog aprila 1992. godine delegacija u sastavu Hasan ef. Spahić, predsjednik Odbora Islamske zajednice iz Tuzle, Muhamed ef. Lugavić kao glavni imam, Adil Hadžimehmedović, član Izvršnog odbora tuzlanskog «Preporoda» i ja oko podne posjetili smo vladiku Vasilija Kačavendu. Moram priznati da nas je vrlo ljubazno primio. 



Odmah sam iznio razlog zbog čega smo kod njega stigli i dodao - da sam tu slučajno kao građanin rodnoga grada, da sam tu, takođe,  slučajno i kao predsjednik Općinskog društva «Preporod» Tuzla, ali da tu nikako nisam slučajno kao direktan potomak rahmetli Hadžihasanage Pašića, koji je na čelu vremešne, hrabre, malobrojne bošnjačke  tuzlanske delegacije, u tornadu Drugog svjetskog rata, hladnog januara 1942. godine putovao u Zagreb kod šefa NDH dr. Ante Pavelića sa ciljem da zatraži zaštitu za tuzlanske Srbe, jer je već nagoviještena njihova deportacija u zloglasni logor Jasenovac.



Nadalje, pripomenuo sam, da nisam došao da tražim kamatu na ulog iz 1942. godine, ali da tražim i molim njega kao visokopozicioniranog, sveštenog lica u hijerarhiji Pravoslavne crkve da, koristeći svoj autoritet i sve raspoložive mogućnosti, učini sve što bi bilo potrebno da se oslobode zatočeni Bošnjaci u Šepku. 



Napomenuo sam i to – ako je vremešna delegacija mogla usred zime 1942. godine putovati na udaljenost 350 kilometara, da bi i on trebao da smogne hrabrosti, snage i volje da u udobnom automobilu, po dobrom putu, otputuje do Zvornika koji nije dalje od 50 kilometara. Odmah je dogovorio - neka smo došli kod njega, jer to što tražimo njegov angažman trebalo bi da bude njegova sveta dužnost. 



Vjerujte, da sam tada bio izuzetno ohrabren. U toku razgovora i Spahić i Lugavić su insistirali da on odmah nešto učini u toku dana, jer sutra može biti kasno, a da se sutra putuje u Zvornik. Još su napomenuli da se čuje od izgnanika iz Zvornika kako se sa zvorničkih džamija vihore srpske zastave i emitira srpska muzika. 



Kad je to čuo, vladika je odmah dohvatio telefon i pozvao sveštenika Zarija iz zvorničke pravoslavne crkve, tražeći od njega da provjeri tu informaciju. Odgovor je bio vrlo kratak: to je nemoguće u Zvorniku se još uvijek puca. 



Tokom daljeg razgovora dogovoreno je da Spahić, Lugavić i vladika Kačavenda, zajedno sa predstavnicima evropskih posmatrača, kako se to kaže - ljudima u bijelom, sutradan otputuju u Zvornik i na licu mjesta pokušaju riješiti istaknuti problem. 



Nakon razgovora sa vladikom ja sam se odmah uputio u Radio Tuzlu i u mikrofon parafrazirao razgovor kojeg smo upravo obavili. I Radio Tuzla i Radio Sarajevo su u dva navrata emitirali ovaj audio zapis, nakon čega sam ja na moj kućni telefon dobio više poziva iz Sarajeva i Tuzle, od ljudi različitih  nacionalnosti, koji su se raspitivali o detaljima tog događaja, a poneki nudili i svoju pomoć.



Sinan Alić:



Hvala gospodinu Pašiću. Sad bi mogli da vidimo šta radi vladin sektor, šta radi legalna i legitimna vlast u ovom gradu. Planirali smo da o tome govori gospodin Selim Bešlagić, ali on je u posljednjem trenutku, kao član parlamentarne delegacije BiH, otputovao u Indiju. Kompetentan sagovornik, izvjestilac na tu temu je jedna od puluga te vlasti, u to vrijeme sekretar Opštine, gospodin Jasmin Imamović, sadašnji načelnik. Dobićemo iz prve ruke šta legitimna vlast u gradu čini da se ne bi dogodilo ono što se ipak dogodilo. Izvolite gospodine načelniče.



Jasmin Imamović:


Ja hoću samo da kažem da je ovaj rat, kao ni jedan drugi, prenošen televizijski. Osim gledanja tih različitih televizija i mora informacija bila je jedna masa svjedoka. Tu su protjerani ljudi koji su dolazili ovdje i gospodin Bešlagić je naredio da se sa tim ljudima razgovara da se sastavljaju zapisnici da se proba saznati  što više o tome što je za nas bilo nevjerovatno. Treba se naviknuti na toliku svirepost odjednom, preko noći. Ovo pitanje da li smo imali pravo na odbranu, svaki pojedinac ili grupa ima pravo na odbranu, na nužnu odbranu, svaki pojedinac svaka osoba ili svaka grupa. Kada su u pitanju državni službenici pogotovo kada je u pitanju policija, ona ne samo da ima to pravo nego je to njena osnovna obaveza koja je zacrtana ustavima i zakonima svake zemlje na svijetu pa i BiH. Znači policija kakva god situacija bila mora biti tako organizovana da odbrani pravo svakog građanina na život. To je najosnovnije pravo, život, pa zdravlje, pa tek onda na imovinu i ostala druga prava. Da odbrani ta prava ukoliko neko krivičnim djelom ugrozi. 



Je li se znalo šta se događa? Znalo se jer medijski je propraćen čitav rat u Hrvatskoj. Jesu li JNA, Šešeljeve i Arkanove snage postigle stravičan zločin u Vukovaru? Jesu i to je svako vidio, svako je o tome sve znao, a poslije će o tome postojati pravosnažne presude u Hagu itd. itd. Je li postojao strah da to ne neprave i u Bosni? Jeste kod svakog čovjeka. Jesu li u proljeće 1992. naročito od 3. aprila do 1. maja učinjeni zločini u Bijeljini, Zvorniku, Foči, Bratuncu, Vlasenici,  Brčkom. Jesu. Dovoljno je danas pročitati presudu Haškog Tribulana Goranu Jelisiću, zvanom Adolf, za događaje u Brčkom i shvatit da se radilo o jednom dugo planiranom zločinu, da se radilo o vraćanju u Evropu prvih koncentracionih logora od kako je pao Hitler. Jesmo li mi to znali? Mi smo sve to znali, naravno da smo znali jer je masa Brčaka, koja je uspjela da preživi taj prvi talas došla u Tuzlu, davala izjave. Kome je davala izjave? Nadležnim organima. Dužnost je policije da prikuplja podatke o krivičnim djelima i najsitnijim, a pogotovo tako masovnom vršenju krivičnih djela, masovnim ubistvima koja su vršena. Ja sad govorim o 1. i 2. maju u Brčkom. Jesu li fotografije i snimci obišli svijet, kako onaj puca u glavu civilu iz «škorpionma»? Jesu. Jesmo li imali sve podatke?  Jesmo jer policija je prikupila sve podatke o svakom satu u Brčkom. Ja se sjećam kad je predsjedništvo izvještavao Meša Bajrić o svakom satu, šta je bilo u toliko stati, u toliko sati. Zašto je to policiji trebalo? To je posao policije i trebalo je učiniti sve da građani Tuzle ne dožive sudbinu kakva se dogodila Brčacima ili Bijeljencima. Sve smo znali, a na televiziji smo vidjeli kako je napadnut glavni grad BiH 2. i 3 maja. Šta još treba da se dogodi pa da čovjek shvati da je zemlja napadnut? Zarobljen je predsjednik Predsjedništva, podpredsjednik Vlade u to doba gospoda Alija Izetbegović i Zlatko Lagumdžija. Evo, danas smo saznali zahvaljujući profesoru  Donii da je 12. maja u Banja Luci izvršena analiza priprema za rat, razmatrali su izvještaj o realizaciji svog  «blic kriga», da potvrde da su planove ostvarili i da odrede pravac dalje realizacije tih planova. Dakle oni se pripremaju, fomiraju svoju vojsku, postavljaju komandanta, a stalno govore o JNA. Zapravo njihova se propaganda ponaša kao da se radilo o 1982. a ne o 1992. godini. Oni su tog 12. maja odredili strateške ciljeve, koridore, formirali vojsku i za komandanta postavili Ratka Mladića. 



I šta je sad trebala da radi naša policija koja ima ustavnu obavezu da odbrani pravo na život građana. A ako ne izvrši tu ustavnu obavezu onda bi bila saučesnik u tom planiranom zločinu. Ja govorim samo o ustavom i zakonom propisanim obavezama. Politika je imala zadaću da obezbijedi jedinstvo, da napravi plan preživljavanja… Knjiga «Čovjek i grada» Selima Bešlagića je puna dokumenata koji svjedoče o takvim naporima vlasti. Građani se u tim trenucima pozivaju na toleranciju, na razbijanje straha. Stalno se ponavlja da je uslov našeg fizičkog opstanka zajednički život. Da ne smije niko mrko pogledati nekog druge nacije; da je antinacionalizam, partiotizam uslov fizičkog opstanka svih nas.  Insistira se na poštivanju multikulturalnosti, multinacionalnosti. U takvom duhu je bila i sjednica Skupštine opštine od 4. aprila.  Pod pritiskom šokantnih informacija koje su stizale sa terena, a ne rijetko bile potvrđene i televizijskim snimcima, predsjednik Bešlagić je zakazao vanrednu sjednicu 4. aprila. Sve diskusije, osim jednog dijela SDS-a,  upućivale su na to da Tuzla mora da se odbrani. Odluka je donesena koncenzusom, odluka o tome da se brani pravo na život, zdravlje i imovinu građana Tuzle. Da se to brani, to je jedna najprirodnija odluka. Čak i je polovica odbornika SDS-a za to glasala, a jedna polovica predvođena Nikolićem je demonstrativno napustila sjednicu. Sjećam se da je tadašnji predsjednik SDS-a, Veljko Milić, izašao i rekao da klub SDS-a podržava te zaključke. On i Rade Bjekić su podržali odluku o odbrani grada. To jedinstvo, političko jedinstvo parlamenta pretvorilo se u odbrambeno jedinstvo grada. To je odredilo strategiju odbrane i daljeg razvoja Tuzle. Dakle Tuzlaci su shvatili da svim ljudima treba jednako da se štite prava. Taj odbrambeni koncept je ponudila lokalna vlast, to su tražile i nevladine organizacije, podržavali vjerski službenici različitih religija. Recept kojeg lokalna vlast primjenjuje je jednostavan: protiv fašizma antifašizmom, protiv povrede ljudskih prava njihovom zaštitom, protiv segregacije jednakošću svakoga bez obzira koje je nacije ili vjere. Bio je to mukotrpan i danonoćan posao, rad ne terenu, sa ljudima.



Ja hoću da se zahvalim svima koji ste uzeli učešće u radu ovog okruglog stola. Vidjeli ste šta radi njihova propaganda. Ja mislim da je šef te propagande Radovan Karadžić. To je njegov rukopis. 



Sinan Alić:



Mogu li ja, izvinjavam se, da intervenišem i upozorim na vrijeme. Da ne kažu, nisam opominjao načelnika.



Jasmin Imamović:



Evo još samo nekoliko rečenica. Problem je, vi ste vidjeli šta ovaj Kalinić tvrdi: uništiti ljude, uništiti bolnice da nemaju gdje da se liječe itd. Veliki je problem što i danas u vrhu vlasti u Republici Srpskoj imamo Karadžićeve saučesnike. I kad su oni u vrhu vlasti oni ga neće uhapsiti jer znaju ako on dobije 45 godina zatvora, onda njih čeka najmanje 25. Imaju lični motiv da ga štite. To je jedan veliki problem. Kako je mogao taj Kalinić doći tako visoko, a ovakve stvari je govorio. I to liječnik. Nevjerovatno! 



Na kraju ono što želim naglasiti svako je činjenica da smo u izuzetno teškim vremenima insistirali na jedinstvu. Tuzlansko tradicionalno zajedništvo je ono što nas je sačuvalo. Izvinjavam se ako sam prekoračio vremensko ograničenje.



Sinan Alić:



Hvala! U tim vremenima, u toj strukturi vlasti  su i odbornici, a  jedan od njih je Ivo Divković. Ovo je prilika da iz tog ugla, iz pozicije međustranačkog, međuvijećničkog pregovaranja i dogovaranja posvjedoči o tim danima. Izvolite gospodine Divkoviću



Ivo Divković:



Hvala lijepo. Jasmin je već govorio o te dvije sjednice Vijeća koje su po meni jako značajne i, vjerovatno, neka će povijest ovog grada u nekom periodu posebno vrednovati te dvije sjednice Vijeća. To je bilo 3. i 4. aprila 1992. Kao sudionik tih događanja na Vijeću ne bih puno pričao o toku samih sjednica, jer o tome postoje stenogrami, a Jasmin je nešto govorio, ali ja hoću da ispričam jedan detalj koji je meni ostao jako dugo u sjećanju. Vezan je za sjednicu kluba tadašnje pozicije  koju su činili Reformisti, SDP, Liberali i koja je održana dan ranije. Bilo je 2. aprila naveče u maloj sali Općine Tuzla. 



Na toj sjednici parlamentarne većine u Općinskom vijeću u  suštini je donesena odluka o tome da se Tuzla brani i kako da se brani. Mi smo bili svjesni i tada da ta odluka oko koje se mi usaglasimo može proći na Vijeću, ali prvi stav koji smo zauzeli je bio da nam je zadaća obezbijediti jedinstvo svih političkih stranaka u Vijeću oko tog opredjeljenja. Moram vam reći da je to za mene bila dramatična sjednica iz prostog razloga što smo tada prvi put, kao predstavnici civilne strukture vlasti,  morali donijeti jednu tešku odluku. Mi smo tu jasno i jedinstveno se dogovorili da ćemo na Vijeću podržati donošenje odluke da se grad brani na način kako je to 4. aprila i urađeno, a to je da se kroz strukturu policije i njenog rezervnog sastava. Jedino je na taj način bilo moguće, u skladu sa zakonom i tadašnjim pozitivnim propisima, organizirati odbranu grada. Na sjednici Skupštine opštine otvorila se i polemika oko podizanja jedinica Teritorijalne odbrane, ali vjerovatno će Sejo Avdić više o tome govoriti. Došlo je do određenih kontakata između organa vlasti Tuzle i viših vojnih organa, koji nisu dali saglasnost da se izuzme oružje teritorijalne odbrane. Tok same sjednice Skupštine Opštine odvijao se prema našim predviđanjima. Koliko se sjećam naš dogovoreni koncept odbrane je problematizirao jedino delegat SDS-a Predrag Nikolić. On je naime smatrao da će naoružavanje jedinica policije i njenog rezervnog sastava sa oruđjem koje se nalazilu u posjedu građana provocirati Armiju i tvrdio je da je Armija ta koja treba da brani grad. 



Međutim, mi smo već imali jasna iskustva, znali smo šta se dogodilo u Bijeljini i Zvorniku i kako se ponašala Armija.  Jasno je da oko toga nije bilo puno pogađanja. Šta je ovdje zanimljivo? To je svakako odgovor na pitanje zašto se u Tuzli nije desilo ono što se desilo u drugim gradovima. To je vrlo često pitanje koje ćete čuti. Zašto se Tuzla nije podijelila po nacionalnim šavovima? Općina srpska, ovakva, onakva. Ja nemam pretenzije da dam konačan odgovor, ali treba vidjeti po čemu je tada Tuzla bila drugačija. Jedna je činjenica, a to ne mora biti ključno za cjelovit odgovor, da je Tuzla, nakon izbora, jedini grad u Bosni koja je imala drugu strukturu vlasti u odnosu na ostale bosanske gradove. To je činjenica. Isto tako ta vlast je imala zaista jedinstvenu podršku građana. Poslije odluke od 4. aprila građani Tuzle su odahnuli, odahnuli su zbog toga što su i oni vršili pritisak, dolazili su iz mjesnih zajednica i pitali šta ćemo raditi mi se moramo braniti itd.itd.



Građani Tuzle su stali iza svog rukovodstva i to jedinstvo, koje je postignuto bez obzira na nacionalnu, polnu ili kakvu god hoćete pripadnost, je obezbijedilo onih 12.000 dobrovoljaca kada se formirala odbrana grada. Zahvaljujući upravo tom jedinstvu Tuzla nije doživjela sudbinu Bijeljine ili Zvornika. Eto, toliko. Hvala. 



Sinan Alić:



Hvala gospodinu Divkoviću. Uporedo sa ovim što politika čini da zaštiti građane teku i pregovori sa strukturom JNA. Aktivni sudionik tih razgovora sa JNA tadašnji predsjednik Izvršnog odbora Sead Avdić. Ne želim usmjeravati ničiju diskusiju, ali želim podsjetiti na uzaludni pokušaji civilnih vlasti da se nekim oficirama JNA ponudi varijanta da oni formiraju multinacionalne jedinice i da njima komanduju, Mislim na ponudu Dubajiću. Shvatite ovo samo kao sugestiju. Izvolite gospodine Avdiću. 



Sead Avdić:


Ja bih da se zahvalim za poziv da sudjelujem u radu ovog Okruglog stola i da podržim napore Komisije da brani istinu. Temeljno ljudsko pravo je da se brani pravo na život. Mi smo, kao opštinska vlast, na prvim parlamentarnim izborima položili zakletvu da ćemo braniti naš grad, da ćemo braniti živote ljudi, materijalna i tehnička sredstva. To uvjerenje je stalno bilo prisutno kod svih nosilaca izvršnih funkcija i općinskog parlamenta odnosno Skupštine opštine Tuzla, Izvršnog odbora itd. U punom obimu i kapacitetu Izvršni odbor je radio. Uspjeli smo stalnim, permanentnim i kontinuiranim radom sačuvati prisebnost ljudi, da mobilizaciju u privrednim kolektivima, školama, bolnicama održimo na zavidnom nivou, da ne dođe do panike, da ne dođe do migracije stanovništva, da ne dođe do napuštanja ovog grada, da ne dođe u pitanje jednostavno politička volja da se opstane u tako teškim uvjetima. 



Prisjetimo se samo da u to vrijeme u grad dolaze hiljade i hiljade ljudi. Bili su to vijesnici rata, zločina i etničkog čišćenja. Četrnaest opština duž Drine sa bošnjačkom većinom je padalo kao snoplje, jedna za drugom. Ako imate to u vidu onda je svima bilo jasno da će rat doći i u Tuzlu. I to uopće nije više bilo sporno. Prof. Donia je stvarno to argumentirao i to je podatak koji, sa ove vremenske distance od 13 godina, potvrđuje da smo bili u pravu i da smo tih sudbonosnih dana povukli prave poteze. Znači, nama je bilo jasno da je Tuzla strateški geopolitički grad na području sjeveroistočne Bosne, bilo nam je jasno da predstavljamo vezu Semberije i Krajine u Hrvatskoj. Bilo nam je jasno kako je srpska strana artikulisala poziciju Tuzle. Govorili su i upozoravali - milom ili silom sačuvati komunikaciju koja je žila kucavica za prohodnost kolona JNA. Jugo-vojska je procjenjivala da neće biti velikih problema sa Tuzlom, jer po njima je to grad sa kooperativnom općinskom vlašću i s kojom se imaju stalni kontakti. Sada, sa ove vremenske distance, ja vam moram reći da nismo mi željeli te razgovore, oni su na njima insistirali da bi pratili šta se to događa u samome gradu. Na tome je insistirao general Savo Janković, a poslije njega i general Milovanović. Mi smo poslije 4. aprila uspostavili jedan tim koji je bio zadužen za pregovore i razgovore sa bivšom jugo-vojskom. Bilo je to stvarno dramatično suočavanje sa onima koji su komandovali sa Kasarnom «Husinska buna». To je bio potpukovnik Dubajić, potpukovnik Zec, potpukovnik Milohanović pukovnik Čiča komandant aerodroma. 



Ti razgovori sa predstavnicima bivše jugo-vojske imali su nekoliko ciljeva. Predlagali smo jugo-armiji da se transformira u TO multietničkog sastava, bili smo spremni da časnici jugo-vojske jednostavno preuzmu komandne funkcije u jednoj takvoj brigadi čiji bi nacionalni sastav odgovarao nacionalnom sastavu stanovništva ovog kraja. Potpukovnik Dubajić na početku kaže da čeka uputstva iz Korpusa, a kasnije u razgovorima, da li je to bila varka ili ne sada ne znam, podvlači da su i lična opredjeljenja moguća. Ovo nam daje naznaku da je, možda, u tim trenucima Dubajić imao i drugačije razmišlja. Mi smo se dijelom malo i šalili, govorili smo kako bi dobio čin pukovnik, bio bi komandant te brigade itd. itd. Ali, objektivno nismo mi imali nikakvu iluziju da će sve ići glatko. Na razgovore smo pristajali jer smo htjeli dokučiti namjere jugo-vojske. Mi smo već tada imale vojne eksperte koji su nam došli iz Kasarane «Husinska buna» i nekih drugih relacija od majora Delića, pukovnika Šadića, sada generala, pa onda pukovnika Željka Kneza itd. Mi smo se pripremali prilikom odlaska na ovakve susrete sa pripadnicima jugo-vojske i ja sad u svojim papirima tražim nekoliko pitanja koja su bila vrlo interesantna i po kojima se najbolje može vidjeti šta se dešava u Tuzli. Budno smo pratili ponašanje vojske i na sastancima tražili obješnjenja. Tražili smo objašnjenje za razmještanje  minobacača 82mm na Drljevića dolovima, ukopavanje čete na Bukovčiću, o dijeljenje oružja i dovođenje dobrovoljaca sa Ozrena, o djelovanju potpukovnika Zeca koji noću, u tajnosti, obučava i dijeli oružje dijelu srpskog naroda na relaciji Crno blato – Požarnica itd. Postavili smo pitanje naoružanja TO Tuzla, šta to rade minobacači na Badrama, 4 baterije sa 4 minobacača od 120 mm itd. I onda su nam predložili da jednostavno obiđemo te položaje. Htjeli su nam otvoreno pokazati sa kakvom silom raspolažu, mislili su da će na taj način ubiti svaku volju ili pomisao da se branimo.



Ja sam bio vođa te skupine, jer je Dubajić izbacio sa spiska, kojeg smo mu ranije dostavili, sve one koji ipak nešto znaju o Armiji. Ostavio je nas 3-4. Kad smo obišli sve te položaje od Badri i došli do Kozlovca i tamo zatekli rezerviste iz Leskovca kako se ukupavaju, shvatili smo da smo već okupiran grad i da je pitanje trenutka kada će ta oružja proraditi, kada će Tuzla biti izložena jednom bjesomučnom granatiranju kao što se to dogodilo Sarajevu. Mi smo uspjeli prikriti strah koji nas je djelimično zahvatio, i mene lično, jer sam bio svjestan moći oružja koje nas je okružilo, a mi, u tom trenutku, nismo bili ni približno spremni za odbranu grada.  Sve te informacije prenesene su Predsjedništvu, Kriznom štabu, noću do kasno smo analizirali ishode, pa sve do mogućeg desanta na Tuzlu.  Rukovodstvu JNA je bio cilj da što duže održe komunikaciju slobodnom i zbog toga su stalno inicirale razgovore sa predstavnicima gradske vlasti. 



Jedan mali detalj. Mi smo učinili sve da probleme riješimo mirnim putem, pa čak i uz rizik da nas građani Tuzle i okolnih gradova i opština osude da smo, uslovno rečeno, izdali i Tuzlu i sjeveroistočnu Bosnu. Mogli su nas tada proglasiti izdajnicima, da paktiramo sa JNA. Radili smo pod velikim stresom i bilo nam je jasno da moramo dobiti što više vremena kako bi se pripremili za odbranu. Mi smo napravili jedan dokument, koji je ovdje preda mnom, i koji govori o pokušaju da se izbjegne najgore i kojeg smo poslali svim opštinama regije i predstavnicima JNA na potpisivanje. Na izradi tog dokumenta radilo smo Selim i ja. Pročitaću vam nekoliko stavova: garantuje se bezbijednost, lična i imovinska sigurnost svim građanima, vojnim licima i porodicama vojnih lica koje žive na prostoru subregije Tuzle, garantuje se bezbijedna prohodnost najavljenih vojnih kolona određenom komunikacijom uz pratnju patrole Vojne policije i MUP-a od momenta ulaska do momenta izlaska sa teritorija koje čine subregiju Tuzla, traži se od predsjednika Skupštine opštine stalni kontakt sa predstavnicima JNA i njenim organima u opštinama u cilju razmjene podataka, koordinacije u cilju spuštanja tenzija i prevazilaženju konflikata, po 4 predstavnika opština koji čine subregiju Tuzla i predstavnici Komande tuzlanskog korpusa će sa svoje strane učiniti sve na ponovnom oživljavanju privrede subregije itd. itd.  Znači napravili smo jedan dokument kojeg smo ponudili na potpisivanje svim opštinama  i predstavnicima Armije. Međutim, na zajedničkom sastanku general Milovanović, koji je zamijenio generala Savu Jankovića, ja sam to zapisao u svoj notes, traži nekoliko stvari koje na najbolji način održavaju tadašnju politiku rukovodstva JNA, o čemu je već govorio prof. Donia. General Milovanović traži uz ponuđeni dokument da opštine proglase građansku opciju, da se odreknu izbornih rezultata, tzv. nacionalne opcije, kako su oni to govorili, i da se pridruže nenacionalnoj opciji Tuzle. To se još uvijek moglo slušati, ali kada je Milovanović predložio zaključak o sprovođenju referenduma u opštinama subregiji Tuzla na kojem bi se proglasila eksteritorijalnost ove regije u odnosu na BiH, sve je bilo jasno. Ovaj podatak upozorava da su oni oduvijek igrali na moguću autonomiju ove regije i njeno izdvajanja iz državnog bića BiH. To je toliko bilo drsko da su pojedini predstavnici opština napustili sastanak, taj dokument nije potpisan i ne daj Bože da je potpisan. Na tom sastanku Komanda 17. korpusa JNA, jednostavno je ogolila svoje zahtjeve i sasvim jasno stavila nam do znanja da ima silu,  da Tuzla ne može da se brani. i da jednostavno trebamo proglasiti eksteritorijalnost ove regije i ovih opština. Evo ovo je samo mali jedan detalj koji upozorava da objektivno nije se trebalo zavaravati da je sve bilo usmjereno da se potpuno ovlada regijom sjeveroistočne Bosne, održi ova komunikacija i da tu manevarskog prostora za neke dogovore nije ni bilo. Razgovori i brojni sastanci su bili najobičnija farsa potrebna jugo- vojsci da nas stalno drži na kontaktu računajući na psihološkog pritisak, akumulaciju straha, prikupljanje obavještajnih podataka  i tome slično. 



Služili su se najprljavijim sredstvima pritiska. Ako vam samo kažem da noću oko 1 sat Meša mene zove i kaže da Dubajić polupijan traži da se sastanemo inače će napustiti grad. Ludost je bila ići u osinje gnijezdo koje već ima «četiri s» i puno je polupijanih rezervista, većinom iz Leskovca, 50 snajperista koji se tu obučavaju. Već tada je to bila četnička armada locirana u Kasarni «Husinska buna». Otišli smo, slušali 3 sata uvjeravanja, zastrašivanja, predodžbu sile o kojoj se radi. Dubajić je htio nama da prezentira silu, da pošalje poruku Predsjedništvu da stvarno nema nikakvog smisla da se ovaj grad brani ili da nema nikakvih šansi da se odbrani. Na žalost Dubajića i ostalih Tuzla se odbranila.



I tog 15. maja život u gradu teče u punom obimu i kapacitetu: rade privredni kolektivi, škole, ustanove, sve službe Opštine normalno su radile. Da smo se pripremali za napad na vojnu kolonu, što nam sada amputiraju, makar bismo djecu zadržali kod kuća. Dogodio se iznenadan napad vojnika iz kolone, a sutradan moj zamjenik dr. Ahmedinović i ja smo otišli u Klinički centar obišli preko 90 ranjenika i tamo snimili jednoga ranjenika koji je iz te kolone, pripadnik srpske nacionalnosti. Vojnik iz kasarne je sasvim jasno u kameru istakao kako je počeo sukob na Brčanskoj Malti, i ko je prvi pucao - polupijani rezervisti su pucali iz zadnjeg dijela kolone itd. itd. Nadam se da je taj snimak sačuvan. Od mene toliko. Hvala vam.



Sinan Alić:



Hvala gospodine Avdiću.



Jasmin Imamović:



Sinane, ja bih samo kratko da nešto dopunim. 



Sinan Alić:



Dobro, ali moramo misliti na vrijeme.



Jasmin Imamović:



Evo prelistavam Selimovu knjigu «Čovjek i grad». Ovdje se sve vidi šta je rađeno u to vrijeme. Recimo, u zaključcima od 4. aprila rečeno je da je Radio Tuzla taj mediji koji će raditi 24. sata. Neprekidno su stizale različite dezinformacije. Od građana Tuzle smo tražili da ne nasjedaju provokacijama i da slušaju Radio Tuzlu, da će tu imati istinitu informaciju. U saopštenju od 15. aprila  naglašava se da je ovaj grad u skladnom životu Muslimana, Srba i Hrvata i ostalih etničkih skupina dovoljno je zreo da se odupre i svaki put se ponavlja da neće agresor uspjeti da nas porazi ili nacionalno podijeli. Znači za nas je nacionalna podjela poraz. Gotovo da nema saopštenja u kome se ne insistira na očuvanju zajedničkog života, jer smo bili svjesni da je to uslov našeg fizičkog opstanka. Nacionalna podjela je značila poraz. Dalje, recimo 17. april, u povodu glasina da se dijeli MUP Predsjedništvo Općine Tuzla izdaje saopštenje da to nije istina i da su pripadnici MUP-a apsolutno riješeni da pod cijenu vlastitog života zajedno sa građanima Tuzle brane svoj grad, svoj dom i sve vrijednosti zajedničkog života građana Tuzle Muslimana, Srba i Hrvata i pripadnika drugih naroda i narodnosti koji ovdje žive. Tada smo stalno upozoravali javnost na  opasnost od hlora. Evo tu je i pismo u povodu iseljavanja građana Tuzle srpske nacionalnosti. Zapaženo je između 1. i 12. maja iseljavanje građana svih nacionalnosti a ponajviše srpske. Bešlagić ih poziva da to ne čine, da u Tuzli niko ne smije biti ugrožen zbog svoje nacionalne pripadnosti, da su svi u tom ratu ugroženi i Muslimani i Srbi i Hrvati ali kao ljudi i građani a ne kao pripadnici svojih nacija. Ovo su samo ilustracije kako smo se branili protiv podjela.



Sinan Alić:



U hronologiji koju smo do sada slijedili, 4. april je spomenut kao dan kada je donesena odluka o odbrani grada. Šta je to značilo za institucije izvršne vlasti, recimo miliciju u to vrijeme. Prvi čovjek u SUP-u tada je bio gospodin Mehmed Meša Bajrić i najpozvaniji je da o tome nešto kaže. 



Mehmed Bajrić:


Ja želim prije svega da vas srdačno pozdravim da Komisiji za istinu zahvalim na pozivu uz uvjerenje da ćete istrajati na ovom značajnom projektu koji treba da obezbijedi kompletnu istinu o onome što nam se dogodilo. Meni je žao što nema nekih pozvanih ljudi, pogotovo iz drugog entiteta. Veoma je bitno da do istine dođemo zajedno, da ljudi razmjenjuju i sučeljavaju argumente. Ohrabruje me što su sve naše informacije dostupne, sve se radi transparentno. Mi smo već 1993. progovorili o Brčanskoj Malti i odbrani grada i na tu temu u «Frontu slobode» je objavljeno 10 članaka. Ne zaboravite da se to dogodilo u jeku rata. Mi smo 1994. godine organizovali jedan Okrugli sto u Hotelu «Tuzla». Stotinu i nešto najeminentnijih ljudi koji su bili u svim porama društvenog bitka, od vlasti, policije, armije, namjenske proizvodnje, medija, profesora, doktora, pravosuđa, iz svih uglova smo sagledavali vrijeme koje je iza nas. Nama fali druga strana. Fala Bogu otvaraju se neke istine, saznanja, neki dokumenti su dostupni i sad je lakše razgovarati. 



Suštinsko je da smo mi, neposredno pred događanja na Brčanskoj Malti, defakto bili okupirani i da se nalazimo u teškoj situaciji nakon referenduma o nezavisnosti. Tuzla jest imala 3 najbolje brigade TO u ex Jugoslaviji. To su bile elitne brigade, ali džaba nama brigade kada su  one razoružane. Sva materijalno tehnička sredstva i naoružanje nalaze se pod kontrolom jugo-vojske i ona su dislocirana. Fala Bogu ova tuzlanska su bila na prostoru Kozlovca  i jugo-vojska ih nije uspjela dislocirati. Da je dislocirala, doveo bi se u pitanje naše opstanak, prava na život, a da ne govorim o suverenitetu i teritorijalnom integritetu Bosne i Hercegovine. Mi imamo po naredbi Predsjedništva BiH od 20. 9. 1991. godine aktivirali rezervni sastav milicije, to je nekih 638 ljudi, od kojih je blizu 200 profesionalaca. Oni bdiju nad  javnim redom i mirom ovog grada, na bezbijednosti, zaštiti imovine i života naših građana. U takvim uvjetima odavde se kontinuirano idu na ratiše Hrvatske. U ovom gradu se puca od strane jugo-vojnika. Ne znam da li se sjećate, to se u dokumentaciji može pronaći, da Pračer i piloti sa Dubrava osuđuju orgijanje jugo-vojnika koji idu na ratište u Hrvatsku iz Loznice i prolaze kroz grad.  Gradska vlast upozorava Komandu 17. korpusa da mora biti reda, da te jedinice moraju biti najavljene i popraćene u prolasku korz Tuzlu. Što ovo govorim? Pa, zbog toga što će, posebno negdje poslije referenduma, doći do jednog nezapamćenog šenlučenja po Tuzli kada će se pucati po vjerskim objektima, automobilima, hvala Bogu nije bilo mrtvih.  U gradu je bezbijednosna situacija složena. Susrećemo se sa opstrukcijom legalne vlasti, osporava se nadležnost policije na prostorima mjesnih zajednica Čaklovići, Simin Han, Požarnica, Kovačevo selo. Mi imamo dokumentaciju, imamo imena ljudi koji su donijeli odluku da se pripajaju Autonomnoj oblasti Semberija i Majevica i da zabranjuju nadležnost našoj policije, nego da će jugo-vojska to uređivat tamo i srpska policija. Uz pojačan angažman načelnika Bešlagića,  gospodina Vase Šolaja i još nekih ljudi mi odlazimo na teren i ubjeđujemo ljude. MUP je izdržao pritske SDS-a o podjeli po nacionalnom kriteriju, htjeli su da konstituišu srpsku stanicu bezbijednosti, a nakon toga uslijedila bi i teritorijalna podjele općine. Ne ide li to kako ide onda se upetljaju paravojne jedinice, jugo-vojska to poklopi i počinje scenario etničkog čišćenja, logora, ubijanja. Ovdje su pokušli sa tim receptom i mi smo radom na terenu te planove osujetili. Govorili smo da ne postoji potreba za formiranje posebnih srpskih stanica bezbijednosti, jer MUP je multietnički, multietnička je vlast. Hvala bogu da su i najodgovorniji u institucijama bili ljudi iz sva tri nacionalna korpusa. Može se to argumentirati, ko je bio predsjednik Okružnog suda, Opštinskog suda za prekršaje do odgovornih poslova u bezbijednosti, drugim organima i slično. Mora se poduzeti nešto da se ne bi ljudi jednonacionalno iz straha samoorganizovali. Zbog toga je odluka od 4. aprila istorijska. MUP je imao tih 638 ovlaštenih ljudi, uniformisanih naoružanih, imao neku rezervu od 300 pušaka tako da je to negdje oko 1000 komada pješadijskog oružja. To je bio nukleus naše odbrane. Kontaktirali smo lovačke organizacije, službe fizičkog obezbjeđenja, streljačke družine, okružni zatvor, da vidimo šta imaju od naoružanja, a šta imaju građani. Cilj je bio da se napravi jedan koncept po kome se u svakoj MZ formira ratna stanica policije da se svi koji imaju oružje jave, a ko ne prihvata taj koncept da preda oružje općinskom SUP-u. Na tom konceptu će se u prvoj fazi izgraditi sistem Teritorijalne odbrane na kome će se kasnije stvoriti Armija BiH,  na ovim prostorima 5. operativna grupa i 2. korpus. na ovim prostorima. 



Što govorim ovo, zato što smo taj nukleus naše odbrani formirali da građani vjeruju u njega, da vide da imaju sva tri naroda, da su i neki ključni kadrovi od komandira pa i drugih ljudi  sve tri nacionalnosti i ljudi su nam vjerovali. U kakvom ambijentu to radimo? U Kovačevu Selu imamo 6 haubica ukopanih i okrenutih prema ovom gradu, u Požarnici tenkove okrenute prema ovom gradu, na Badrama 4 minobacača 120 mm ukopani. Da ne govorim o Bagremiku gdje su bili minobacači 82 mm i gore Pločnika gdje su bili bestrzajni topovi. Znači Tuzla  je bila opasana, ne govoreći o aerodromu, na govoreći o Ozrenu, ne govoreći o ovome što je Dubajić instalirao u Potpeći  jedan bataljon, u Smolući jedan bataljon. Tuzla de fakto nije imala nikakvih šansi. Znamo za najavu generala novosadskog korpusa neposredno pred 15. maj - Tuzla mora silom ili milom past zbog koridora Beograd –Bijeljina – Tuzla – Doboj – Banjaluka- Knin. Kao strateške komunikacije jer bez nje nema plana RAM i nema Velike Srbije. 



Sinan Alić:



Hoću li intervenisati? Vrijeme!



Meša Bajrić:



Može Sinane. Samo još nekoliko stvari. Cijenio sam da ne ponavljam, da neke svari moram i zbog javnosti i zbog druge strane da ljudi znaju šta hoću da kažem. Veoma je važno ovdje istaći dvije stvari, znači jedan sistem koji je funkcionisao u ratno vrijeme u ovoj opštini. Da su novinari radili svoj posao neviđeno pošteno, doktori, profesori, namjenska proizvodnja, civilna zaštita, privreda do ne znam vojnog, policijskog, pravosudnog i svi sistemi su djelovali kao jedan. Sada sve to treba afirmisati, jer su ljudi u nemogućem vremenu, a rat je najgore društveno stanje, odradili veliku zadaću. To je jedno, drugo ja želim, ipak, da ovdje kažem o nekim oficirima jugo-vojske da su održali čast. Među njima želim da kažem da je Čiča Bogdan nama dao oružje da naoružamo jednu manevasku jedinicu. Je li on vjerovao u nas jel' to njegovo ubijeđenje bilo, jesmo li mi bili pametniji od njega pa smo ga ubijedili, ne znam, ali hvala mu što je dao da naoružamo manevarsku jedinicu u Ljubačama. Ja zahvaljujem i tom Dubajiću, ma šta kasnije da je radio i ako je radio, ako je okrvavio ruke, nek' odgovara za svoje grijehe, ali on je nama dao, mi smo tražili da nam da za jednu četu oružje da čuvamo opasne tehnologije Hloralkalnog kompleksa, Termoelektrane. Dao nam je i mi smo naoružale neke nukleuse. Vratio nam je materijalno tehnička sredstva MUP-a. To je bilo vam pameti, ali čovjek je vratio i to treba priznati. Hoću da istaknem ulogu Uge Nonkovića jednog krasnog čovjeka, pukovnika koji je na prostorima Tuzle do zadnjeg momenta ostavio jedan ljudski, dostojanstven utisak. Možda će tom čovjeku škoditi što govorim ovako javno, otvoreno, ali ja hoću da kažem da su neki ljudi ostali ljudi. Ovdje moramo govoriti istinu zbog istine, jer samo istina na neki način može ostaviti perspektivnu budućnost. Hvala. 



Sinan Alić:



Dobro, hvala gospodinu Bajriću. Ja sada predlažem da ne pravimo pauzu, da sve okončamo do 2 sata. Pošto je već direktno prozvan  general Šadić sad je prilika da se uključi u raspravu. 



Hazim Šadić:



Hvala. Ja ću probati da se uklopim u vrijeme, a sigurno da u ovom kratkom vremenu neću moći ulaziti u dublje analize svih događaja koji su prethodili da se JNA pretvori u svoju suprotnost i da na moralnom planu izda samu sebe. Neću ništa govoriti o političkim događajima koji su se dešavali poslije smrti Vrhovnog komandanta Druga Tita koji su znatno uticali na sve događaje u JNA. Istaću u svom izlaganju kratko najznačajnije događaje koji su uticali da se JNA od 4 vojne sile u Evropi, od sile koja je bila vojska svih naroda i narodnosti Jugoslavije, stub Jugoslavije, pretvori u jednu suprotnost i postane omražena na skoro svim prostorima biše Jugoslavije. 



Najznačajnija transformacija JNA desila se 1987. godine kada uporedo sa najavom stavova memoranduma SANU dolazi do njene opšte reogranizacije. Tom reorganizacijom, a odluku je donio Savezni sekretarijata za narodnu odbranu, ukidaju se Druga, Sedma, i Deveta  armijska oblast, a formiraju se Prvo vojište, Drugo vojište, Treće vojište i Vojno pomorsko vojište. Sjedište Prvog vojišta Beograd, Drugog Zagreb, Trećeg Skoplje i vojno pomorskog vojišta u Splitu. 



Ukidanjem 7. armije, ja ću se malo orijentisati na to jer, praktično, cijela BiH je bila zoni njene odgovornosti. Izgledalo je čudno zašto toliki prostor ulazi u jedan takav veliki operativni sastav što se do tada, znači od završetka Drugog svjetskog rata to nije se desilo. Ukinuta je i 9. armija i ušla u sastav Druge vojne oblasti. Istovremeno se donosi odluka o čvršćem uvezivanju snaga TO za novonastali operativni sistem rukovođenja i komandovanja. Do tada, znači do 1987. godine TO je bila organizovana po republičkom principu sistema rukovođenja i komandovanja, međutim te godine donosi se odluka da se u operativnom sistemu rukovođenja i komandovanja TO ipak vezuje za rukovođenje i komandovanje sa jedinicama i štabovima JNA. 



U novembru 1987. godine donosi se odluka o ukidanju u organizacijskom i formacijskom sastavu divizija i formiranju korpusa, tako da se na ovom prostoru, gdje je do tada bila bazirana 17. divizija, formira 17. korpus koji po svojoj veličini zone odgovornosti i snazi spada u jedan od najjačih korpusa u JNA. U taj korpus, samo da napomenem, ulazili su 12. divizija osječka, 17. divizija tuzlanska i dvije partizanske divizije: bijeljinska i slavonsko-požeška. Na čelo korpusa postavlja se general Milutin Kukanjac, a za njegovog zamjenika general Rajko Lapčić. Hoću da kažem da u formiranju komande korpusa ni jedan oficir u užem dijelu komande nije bio druge nacionalnosti, bili  su uglavnom sve Srbi. Svi komandanti brigada, znači 395., 92., i 6. brigade uglavnom su bili jedne nacionalnosti. 



Istovremeno sa formiranjem vojišta dolazi do određenih  dislokacija savremenih vojnih sredstava tako da se artiljerijske  jedinice iz Slovenije i Maribora premještaju u unutrašnjost prema Zagrebu, raketni sistemi iz Slovenije se premještaju u unutrašnjost itd. itd. Tokom 1990. godine u Drugoj vojnoj oblasti donosi se odluka o formiranju tri operativne grupe: operativne grupe Kordun, Lika i Banija. U te grupe uključuje se najznačajnije jedinice iz Druge vojne oblasti, a otprilike znamo gdje se lociraju te operativne grupe. 



Odlukom  krnjeg Predsjedništva SFRJ 1991. godine donosi se odluka da se JNA, poslije događaja u Sloveniji, povuče čime JNA napuštanjem dijela teritorije Jugoslavije gubi svoj osnovni smisao - da je vojska svih naroda i da joj je zadatak da brani cjelovitost države itd. itd. Ubrzo je donosena odluka o promjeni oznaka u JNA. Osnovno obilježje JNA bila je zvijezda petokraka, a tom odlukom ta oznaka je skinuta, a na svim mjestima, gdje se nosila oznaka zvijezde petokrake, stavljena je zastava trobojka - srpska. To se dogodilo 16. decembra 1991. godine. 

Tokom te 1991. godine dešavaju se smjene visokih oficira nesrpske nacionalnosti sa komandnih dužnosti tako da umjesto komandanta Prvog vojišta, generala Spirkovskog, postavlja  se general Života Avramović. Smjenjuje se komandant  Kninskog korpusa general Trajčevski, a umjesto njega dovodi se Špiro Ninković, koji nije bio poslušan i vrlo brzo se smjenjuje, a na dužnost komandanta kninskog korpusa postavlja se njegov načelnik štaba pukovnik Ratko Mladić, koji bez dotadašnje procedure biva unaprijeđen u čin generala. Znamo njegov dalji put u ratu. Smjenjuje se general Ibrahim Alibegović u Bitolju i vraća se na dužnost komandanta Centra vojnih škola u Beogradu, sa koje  je i otišao u Bitolj, što do tada nije bilo uobičajeno. 



U januara 1991. godine donosi se odluka o stavljanju naoružanja TO pod kontrolu jedinica JNA. General Jovan Divjak je rekao da je tu odluku najbolje ispoštovala BiH, što se poslije pokazalo da je to vrlo negativno uticalo na događaje poslije agresije na BiH. Iste godine donosi se odluka o izuzimanju vojnih evidencija od opštinskih sekretarijata za narodnu odbranu i sve i stavlja pod kontrolu JNA. Ta dokumentacija na dosta mjesta, bar na regiji tuzlanskoj, izuzimana je silom. To se dogodilo ovdje u Tuzli, Vlasenici i Brčkom.  Naoružane jedinice su radnike sekretarijata stavljale pod kontrolu i u vrlo nezgodne situacije da bi izuzele tu dokumentaciju. 



30. decembra 1991. godine dolazi do formiranja Druge vojne oblasti. Praktično premještanje komande Drugog vojišta iz Zagreba u Sarajevo i na dužnost komandanta Druge vojne oblasti, a  praktično i Drugog vojišta dovodi se general Kukanjac. I većinu komande Drugog vojišta, odnosno Druge vojne oblasti, popunjavaju oficiri koji su povučeni iz Zagreba. Sjećamo se i toga da je dva dana nakon formiranja Druge vojne oblasti doveden, negdje iz Makedonije, general Sead Fetahagić, naš Tuzlak, i postavljen za pomoćnika za moral u Drugoj vojnoj oblasti. Sjećamo se  njegove izjave da Sarajevo gađaju same Sarajlije itd. koja je sigurno data pod pritiskom koji je izvršen na njega. 



Sad bi nešto kratko rekao o dolasku  jedinica iz drugih krajeva na prostor BiH, a prije svega na prostor tuzlanske regije. Znamo da su se, poslije događaja u Sloveniji, sve jedinice izvlačile i razmještale na prostoru BiH. Takođe, poslije dešavanja u Hrvatskoj, a posebno u Varaždinu gdje je oklopna brigada praktično predana, dolazi do izvlačenja iz Hrvatske krupnijih sastava i raspoređivanja na prostor BiH. Na prostor sjeveroistočne Bosne, da kažemo tuzlanske regije, 1991. godine iz Ribnice, iz Slovenije, dolazi kompletan artiljerijski puk sa dva diviziona 155mm i jednim divizionom 105 mm i razmiješta se na području Bijeljine. Iste godine u avgustu iz Jastrebarskog premješta se 4. oklopna brigada i dolazi na aerodrom Dubrave sa sjedištem u tadašnjem Nastavnom centru na Dubravama. Njen osnovni zadatak je da obezbjeđuje aerodrom, a po početku događaja u Bijeljini njena dva bataljona ramiještaju se u Tišću i u Zvorniku. Imali smo priliku da vidimo na mostovima u Zvorniku i prema Bijeljini, jedna četa je bila angažovana u Janji prilikom događaja u Bijeljini. 



Iz Pule na aerodrom u Tuzli dolazi eskadrila migova 21. Iz Niša na aerodrom Tuzla dolazi iz 63. padobranske brigade bataljon specijalaca, iz Leskovca 2 bataljona koja su bila neposredno razmještena oko Tuzle. Dva bataljona iz Ljubljane posjeduju položaje na Ozrenu. To su bile snage koje su uglavnom bile angažovane oko Tuzle, a koje nisu imale matičnu zonu odgovornosti prije agresije na BiH na ovim prostorima. 

Što se tiče jedinica JNA koje su se locirale na prostorima sjeveroistočne Bosne prije agresije, hoću da kažem da sva iskustva koja je JNA izvukla iz događaja iz Hrvatske oko blokada kasarni, oko zatvaranja vode i struje da su sva ona otklonjena na prostorima BiH, a prije svega tuzlanske regije, i da su sve jedinice blagovremeno preuzele mjere da se iz mirnodopskih lokacija izmjeste i posjednu položaje, uglavnom strateške kao što su komunikacije, tv predajnici i da drže cijelu zonu odgovornosti pod kontrolom. Tako 395. motorizovana brigada u Brčkom ostavlja manji dio snaga u kasarni a izvlači se na prostore pored Save.  92. brigada se razmješta po Ozrenu, Majevici, 6. motorizovana brigada iz Doboja također na Ozrenu, onda Derventska brigada, ona tamo oko Bosanskog Broda itd. i 17. artiljerijski puk se razmještaju u Doboju. 



Uglavnom sve ove jedinice JNA bile su osnovica za naoružavanje i mobilizaciju civila i formiranje takozvane srpske garde i srpske TO. 10. aprila zauzima se relej na Stolicama, a 11. na 12. april dolazi do prekida emitovanja TV Sarajevo i uvodi se program TV Beograd. Istovremeno, znamo da je oružje TO stavljeno pod kontrolu JNA, sve opštine na prostoru sjeveroistočne Bosne, koje su ušle u sastav SAO-a njima se oružje TO iz magacina i skladišta JNA  izdaje i vrši se podjela naoružanja. Formiraju se odredi i srpska garda i komanda tadašnjeg 17. korpusa, da bi te novoformirane jedinice stavila pod svoju kontrolu, formira taktičke grupe: Taktičku grupu Drina - komandant potpukovnik Šobot, taktička grupa Majevica - komandant Zec, taktička grupa Posavina - potpukovnik Nikolić i operativna grupa Ozren -komandant Stanković. 



Sinan Alić:



Da li bi ovdje rezervni kapetan mogao podsjetiti generala na vrijeme?



Hazim Šadić:



Evo još malo. Oko rasporeda jedinica neposredno oko Tuzle neću govoriti zato što je to nešto govorio Meša Bajrić, oko baterije haubica 105 mm u Kovačevu Selu, tenkova u Požarnici, hoću samo da kažem da je Tuzla samim mirnodopskim lokacijama jedinica imala izuzetno jake snage, a posebno dolaskom 4. oklopne brigade, dolaskom artiljerijskog puka iz Ribnice, dolaskom ovih drugih jedinica na aerodrom da je Tuzla bila u nekoliko obruča opkoljena i praktično skoro i okupirana osim grada. 



Hvala na strpljenju što ste me saslušali.



Sinan Alić:



Hvala  vama gospodine generale. Idemo dalje, još troje treba da govori i prema onome kako smo do sada trošili vrijeme, ja mislim da ćemo do dva sata završiti. Dozvolite mi da se i ja sada uključim u raspravu i koncentrisaću se na incident na Brčanskoj Malti, jer ga istražujem od trenutka kada se on dogodio. 


Tragični incident na Brčanskoj Malti  i deset godina nakon događanja predmetom je brojnih špekulacija i manipulacija. Srpska strana Brčansku Maltu koristi kao neoborivi dokaz o mržnji koja je tog dana kulminirala napadom na vojnu kolonu, koja je napuštala grad, čvrsto ubijeđena da su sukob prouzrokovali predstavnici milicije i teritorijalne odbrane grada, u kome je (prema srpskim izvorima) stradalo od 80 do 200  mladih vojnika, rezervista i stariješina. Takvoj vrsti manipulacije sa žrtvama vjerovatno je doprinijela i činjenica da bosanskohercegovački organi vlasti nikada javno nisu saopštili broj žrtava ovog incidenta. Racionalan razlog za takvo ponašanje ne postoji.


Brčansku Maltu nisam analizirao iz ugla odgovornosti za incident. Dakle, nisam se bavio istraživanjem ko je prvi otvorio vatru nego sam se koncentrisao na ponašanje organa lokalne vlasti neposredno pred i poslije incidenta koji je imao tragične posljedice.


Prema odluci Predsjedništva SFRJ regularne jedinice JNA trebale su napustiti područje Bosne i Hercegovine do 20. maja 1992. godine. U vezi s tim predstavnici organa lokalne vlasti u Tuzli kontaktirali su komandu 2. korpusa JNA, čije je sjedište bilo u Tuzli, zbog rješavanja bezbjedonosnih problema u vezi sa izlaskom vojne kolone iz grada. Osnovni problem je bio naoružanje teritorijalne odbrane, koje je pripadalo lokalnim zajednicama regije Tuzla, a ranijom odlukom Predsjedništva SFRJ stavljeno je na čuvanje i kontrolu jedinicama JNA. Stav državnog rukovodstva BiH, pa i lokalnog rukovodstva Tuzle bio je da se to naoružanje treba predati onome kome i pripada.


Pokušaj da jedan dio vojne kolone napusti kasarnu i grad 15. maja 1992. godine oko 15 sati nije uspio, jer nije predato naoružanje teritorijalne odbrane i pripadnici policije su vratili vojnu kolonu u kasarnu. Istog dana u 19 sati, uz garanciju lokalnih vlasti, kolona je krenula iz grada.  


Do pucnjave je došlo kada je posljednja trećina vojne kolone, natovarene velikom količinom materijalno-tehničkih sredstava, municije, naoružanja i razne vrste eksplozivnih sredstava, ušla u raskrsnicu Brčanska Malta. 


Kakve su bilke posljedice?


U unakrsnoj vatri, što od direktnih pogodaka, što zbog eksplozija na vojnim kamionima i stravičnog požara koji je zahvatio nekoliko vojnih vozila na licu mjesta je poginulo 55 lica. Sutradan, 16. maja 1992. Služba za patologiju Univerzitetsko kliničkog centra Tuzla prikupila je  32 leša i izvršila fotografisanje svakog posebno. Sudeći prema fotografijama u tom trenutku mogla se izvršiti stopostotna identifikacija sedam žrtava. Na strani pripadnika OSUP-a Tuzla (Opštinski sekretarijat unutrašnjih poslova)  poginula su četiri pripadnika. Svi su identifikovani.


Koliko je bilo ranjenih?  

Dokumentacija govori da je na Bračanskoj Malti ukupno ranjeno 60 lica. Tretirano je bolnički i operisano 49 pacijenata od čega na Hirurškoj kliniki – 20,  Kliniki za ortopediju i traumatologiju – 25, Kliniki za očne bolesti – 1  i Kliniki za bolesti uha, grla, nosa i maksilofacijalnu hirurgiju - 3. Na Kliniki za otropediju i traumatologiju ambulantno je tretirano  13 ranjenika. Svi ranjenici, osim jednog, jer je u bolnicu dopremljen u besvjesnom stanju, su identificirani.

Naknadno, nakon pružene ljekarske pomoći priminula su tri  ranjenika od kojih je jedan bio pripadnika rezervnog sastava MUP-a Tuzla, a dvojica rezervista JNA od kojih se jedan nije mogao identificirati jer je nakon izvršene operacije umro u šoku. Pripadnik MUP-a, koji je umro nakon izvršene operacije, ranjen je u trenutku dok je pružao pomoć izvlačeći ranjene vojnike i rezerviste iz zapaljenih vojnih vozila. 

Dakle medicinska dokumentacija govori da su na Brčanskoj Malti smrtno stradala 49 lica iz sastava vojne kolone i 4 lica, pripadnici policije i 2 civila i to žene.. Ukupno 55 poginulih. Trideset i četiri lica iz vojne kolone sahranjena su u zajedničku grobnicu na lokalitetu Trnovac iz koje su, po okončanju ratnih sukoba vršene eksumacije. 

Prema spisku OSUP-a Tuzla od 16.5.1992 broj ranjenih pripadnika  milicije tokom incidenta na Brčanskoj Malti je 28. Zbirna dokumentacija Univerzitetsko kliničkog centra Tuzla i OSUP-a Tuzla  govori da je na Brčanskoj Malti ukupno ranjeno 79 lica(9)  



Da vidimo šta se dogodilo sa ranjenim  mladim vojnicima i rezervistima JNA?


Veliki broj mladih vojnika, rezervista i starješina koji su se nakon incdenta sklonila u obližnje stambene objekte, a nisu bili ranjeni, već sutradan nakon incidenta su slobodno napustili grad sa ličnim naoružanjem.


Nakon izvršenih ljekarskih zahvata, mjesec dana kasnije, lakši ranjenici su sanitetskim vozilima hitne pomoći prebačeni na liniju razdvajanja (Mjesna zajednica Slavinovići – istočni izlaz iz grada prema Bijeljini) i punuđeni komandi JNA da ih prihvati. Odbili su prihvatanje ranjenika koji su ponovo u Bolnicu. O tome postoji televizijski snimak.


Protiv 14 rezervista JNA koji su bili u vojnoj koloni pod optužbom da su se kao rezervisti pridružili JNA  po osnovu «opšte mobilizacije koju je  6.4.1992. proglasila takozvana Srpska Republika Bosna i Hercegovina za područje Ozrena«, a potom, 15. maja 1992. godine, sudjelovali u oružanom napadu na grad Tuzlu jedinice TO RBiH i MUP RBiH Tuzla, Više javno tužilaštvo u Tuzli podiglo je optužnicu 16. jula 1992. godine. Sudski proces nikada nije održan, a svi optuženi su, nakon uspostavljanja vojnih komisija za razmjenu, razmjenjeni tokom juna, jula i augusta 1992. godine.


Pet vojnika na odsluženju vojnog roka, koji su bili ranjeni 15. maja 1992. godine na Brčanskoj Malti, nakon pružene ljekarske pomoći i hospitalizacije razmjenjeni su 15.07.1992. godine.

Kakav je bio odnos milicije, pripadnika TO, građana i ljekara prema ranjenim učesnicima vojne kolone tokom incidenta na Brčanskoj Malti?

Za vrijeme incidenta na Brčanskoj Malti 15. maja 1992. u vojnoj koloni bilo je i vojnika koji su bili na odsluženju redovnog vojnog roka. Među njima su bili Vukmirica Miodrag, rođen  1972. iz Beograda,  Nenad Tešić rođen  1973. iz Kolimera, opština Tuzla, Lazić Rajko rođen 1972. iz Vozuće, opština Zavidovići, Krstić Radovan rođen 1972. iz Gračanice i Ljubojević Blagoje rođen 1972. iz Tuzle.

Svi su oni bili na redovnom odsluženju vojnog roka u raznim dijelovima ex-Jugoslavije odakle su prekomandovani u Tuzlu (Vukmirica 6.12.1991, Tešić 13/14. 5.1992,  Lazić 13/14. 5.1992, Krstić 13/14. 5.1992, Ljubojević 13/14. 5.1992. godine). Dakle,  neposredno pred incidenet na Brčanskoj Malti.


Sva petorica su u ovom incidentu ranjeni. Njihova svjedočenja nakon ranjavanja:

          
VUKMIRICA Miodrag: «… Ja sam ušao u taj ulaz gdje me prihvatio jedan teritorijalac, oni su mi odmah pružili prvu pomoć, a moram istaći da su bili naročito pažljivi i korektni prema meni kad su saznali da sam redovan vojnik, a tada je došla jedna doktorka ginekolog, koja mi je pružila pomoć, a negdje oko 11 sati ja sam smješten u kola hitne pomoći i prevezen u bolnicu».


TEŠIĆ Ljubo: «Tada sam utrčao u jedan haustor u zgradi koja se nalazi u samoj raskrsnici gdje me prihvatio jedan radnik rezervnog sastava MUP-a i njemu sam predao bombu koju mi je dao vozač, a moja puška koju sam dužio je ostala u kamionu. Nakon toga su me sveli u sklonište gdje su mi žene pružile prvu pomoć i dale mi vode. Ujutro sam prebačen u bolnicu».


LAZIĆ Mladenko: «Posle toga sam uz pomoć dvojice rezervista ušao u prodavnicu «Šipad» gdje mi je pružena prva pomoć, a ubrzo su stigla dva civila  koji su mi previli  koljeno gdje sam ranjen, kasnije me smjestili u jedno civilno vozilo i odvezli u bolnicu».


KRSTIĆ Radovan: «Sjećam se da su neke žene željele da mi pomognu ali mi nisu smjele da priđu, vjerovatno su se bojale. Kad je već skoro počeo padati mrak meni su prišli neki ljudi koji su bili u civilu i uniformama, a jedan od njih koji je bio u civilu prišao mi je, prerovio me, i bez ikakvog razloga pucao mi iz pištolja u usta».


LJUBOJEVIĆ Blagoje: «Meni je ukazana ljekarska pomoć, a kasnije sam prebačen u bolnicu na Gradinu».


O odnosu medicinskog osoblja prema ranjenicima takođe svjedoče televizijski snimci. Ima ih dosta i uglavnom su sličnog sadržaja, a ja ću vam prikazat jedan.




(Izjava ranjenog vojnika u Bolnici: «.... Stigla su kola hitne pomoći  i oni su nas odvezli na Gradinu. Imao sam povrede grudnog koša i noge. Primjedbe baš nikakve nemam, mislim od prvog momenta kad su me našli svaka čast izuzetno su to brzo i vješto odradili. Bio sam non-stop pod kontrolom doktora».



Na pitanje da li bi želio nastaviti liječenje u drugom centru ranjenik odgovara: «Pa za sad ne znam, još nisam razmišljao o tome. Što se tiče brige doktora i sestara ovdje stvarno se maksimalno zalažu. Mislim da su mnogo opterećeni.... Mogu da kažem sve najbolje o njima)



Da ne oduzimam vrijeme većina tih izjava snimljenih u Bolnici su slične. Svjedočenje Radovana Krstića je autentično i provjereno. Zahvaljujući našim ljekarima taj čovjek je na sreću živ i nalazi se u Bijeljini. Ovaj pojedinačni incident, kojeg, naravno ne treba prešutiti, ni u kom slučaju ne umanjuje

Sva petorica ranjenih vojnika su razmjenjena 15.07. 1992. godine



U istražnom postupku svi rezervisti su izjavili da su nakon napuštanja kolone vojnih vozila i njihovog ranjavanja prihvaćeni od strane policije, teritorijalaca ili civilnih lica u obližnjim stambenim objektima koji su im ukazivali prvu pomoć, a potom transportovali do Bolnice na Gradini.  Evo njihovih izjava:
LUKIĆ Mirko: «… Po onom mraku krenuo sam prema bolnici Gradini uz korito rijeke Soline, gdje su me zaustavila trojica teritorijalaca, ukazali mi prvu pomoć, ukratko me ispitali o ovom događaju, a nakon toga  prebacili u bolnicu na Gradini»

MIHAJLOVIĆ Vojislav: «…tada su došli civili koji su nam pružili prvu pomoć»

ŽIVKOVIĆ Radivoje: «Meni su dvojica milicionera prišla i pomogli, smjestili me u kola hitne pomoći i odvezli me u bolnicu»

DRAGIĆ Nenad: «Odmah je došao drugi teritorijalac koji mi je pomogao sjećam se da su me smjestili u «jugu», zatim u «pežo» pa su me prebacili prvo u Dom zdravlja a kasnije u bolnicu na Gradini».

VUKOJEVIĆ Zoran: «… Onda sam otrčao do prodavnice «Šipad» gdje su nam neki civili pružili pomoć, a kasnije nas prebacili u bolnicu na Gradini».
TODOROVIĆ Zoran: «Ušao sam u haustor najbliže zgrade gdje sam zatekao civilna lica koja bježe u sklonište kao i 2 teritorijalca sa kojima sam zajedno otišao do skloništa. Odatle su me odvezli u bolnicu».

SINANOVIĆ Milenko: «Ja sam se sklonio u Dom «Vojo Perić» gdje je vaspitač odmah pozvao hitnu pomoć koja je nakon izvjesnog vremena stigla i odvezli nas na Gradinu».

TRIFUNOVIĆ Vidak: «Otišao sma u jedan firzerski salon gdje su me zarobili teritorijalci, te mi je odmah ukazana prva pomoć, a kasnije  su me prebacili u bolnicu»
ĆOSIĆ Miladin: «… Ja sam nogama otvorio vrata i pobjegao u jedan ulaz gdje su bili teritorijalci, pa sam se sa njima zadržao jedno vrijeme nakon čega su mi ukazali prvu pomoć. Poslije toga ja sam prebačen u bolnicu na Gradini».

Ove činjenice očigledno potvrđuju da se prema sudionicima sukoba na Brčanskoj Malti postupalo izuzetno korektno i kada se analizira ponašanje običnog građanina, ali i teritorijalaca, dakle naoružanih ljudi, i ljekara kod kojih su se našli.

Evo to je moj doiprinos današnjoj raspravi. 



Jedno zanimljivo svjedočenje o 15. maju ima i gospodin Mišo Božić i ja mu u ovom trenutku dajem riječ. 



Mišo Božić:



Vjerujem da smo se već zamorili, pa ću pokušati da budem kratak i da samo neke argumente iznesem. Kako smo to mi doživjeli ovdje u Tuzli, mislim na građane srpske nacionalnosti. Armija je, povlačeći se u prvim danima, organizovano iseljavala Srbe. To niko neće da kaže. Srbi nisu tako bježali koliko ih je Armija odavde iselila. Naročito prigradska naselja gdje je trebala ona da se locira zbog napada na Tuzlu  sa artiljerijskim oružjem. To je Crno Blato, Požarnica, Kovačevo selo i Kovačica. Ta mjesta su uglavnom Srbima naseljena i iseljena, od bicikla do svih mogućih automobila, traktora, sve je to u miru odvezeno tamo da bi se Armiji omogućilo da razmjesti svoja oruđa. 



Prije svih tih događaja, u aprilu mjesecu od vas su neki bili sa mnom, rezervni oficiri. Bio je Sinan tada u Kasarni. Održan je jedan sastanak sa rezervnim oficirima, major jedan, upućujući nas kuda mi da se povlačimo iz Tuzle, kaže, vi ćete ići pravcem Brčanska Malta- Skojevska-Dokanj i dalje. Jedan je postavio pitanje, zašto da se povlačimo, kaže bit ćete napadnuti, od koga, a major kaže i iznutra i spolja.  



Ali je ne želim pričati o ponašanju JNA. Ja nisam iz korpusa političara, ja sam privrednik i kao takav otišao sam u Beograd gdje se održavao sajam tehnike, negdje od 7. do 15. maja. Ja sam bio predstavnik jedne njemačke firme koja je proizvodila mašine bagere. Na sajmu sam sreo puno naših inženjera, rudara, profesora itd.itd. Direktor jedne firme me pozvao, bilo je to 14. maja da dođem kod njega. Ušao sam u tu kancelariju, sjedio je direktor i još dvojica ljudi. On mene predstavlja i za jednog od one dvojice kaže, ovo je brat tvog predsjednika. Ja ne kapiram kojeg predsjednika. Kaže, Krajišnika. I kaže, molim ne planiraj nigdje ići, uzmi telefon i zovi porodicu da odmah dođu u Beograd. Otvara ladicu i vadi mi ključeve i kaže, ovo ti je stan na Košutnjaku. Ja gledam onako izbezumljeno, pošto nisam bio u politici i nisam znao šta se sve radi. Krajišnik ponavlja, poslušajte direktora, zovite porodicu i nemojte da se vraćate, a nemate ni kuda da se vraćate sutra će biti svašta u Tuzli. 



Ja sam uzeo te ključeve dao ih sekretarici i rekao da ću doći kasnije po njih. Sjeo sam u kola, kola su imala beogradsku registraciju, jer sam bio njihov zastupnik i pravac Tuzla. Moglo je biti oko 11 sati prijepodne ja sam do Tuzle jedva došao živ. Zahvaljujući samo beogradskoj registraciji. Arkanovci su me već na Rači sačekali. Do Ban Brda prošli smo šest kontrolnih punktova. Kad sam došao u Tuzlu rekao sam ženi otvoreno, pošto mi je žena Srbijanka, ja se izvinjavam, kažem imaš mogućnost da ideš u Beograd i ti, i kćerka, i zet, ima stan na Košutnjaku dobili smo itd. A šta ćeš ti, pita ona. Kažem, ja ću ostati, ovo je moj grad ovo je moja domovina, ja sam se i u Drugom svjetskom ratu borio, borit ću se ako treba ponovo. Kaže kud ti tu i ja.



Nisam politički obrazovan i nisam mogao da shvatim neke stvari da se može ovako desiti. Ja sam sa 13. godina otišao u partizane 1942. u drugoj polovini,  i ovu Tuzlu sam dva puta oslobađao i ne bih je dao što kažu nikome. Ja sam odmah počeo kontaktirati ovdašnje Srbe. Vidio sam sve što se dogodilo 15. maja na Brčanskoj Malti, jer živim na uglu Titove i Skojevske ulice. Jednog ranjenog mislim da se preziva Todorović prihvatili, a on se posebno zahvalio dr. Besimu Hajdareviću što ga je previo, sklonili ga zajedno sa stanarima u podrum, a onda pozvali hitnu pomoć. Dakle, istine je to što si sada, Sinane, govorio da su građani pomagali ranjenim vojnicima i rezervistima.  Ja sam sve posmatrao iza zida sa terase i mogu reći da je najviše poginuli bilo na kamionima. Oni su sjedili na kištrama municije i granata. Bio sam svjedok kada je sa kamiona, prvo kad su skrenula dva kamiona na Južnu magistralu i onda se plotun čuo i potom je na narednom kamionu dignuta cerada i vidio se na nogarima teški mitraljez. Opalio je po onim kućama tamo gdje je bio i FS-3 i lijevo ove zgrade što se vidjelo kasnije da su polupani  i prozori na zgradama.



Sutradan, 16. maja ja sam počeo sa ovdašnjim  Srbima da malo kontaktiram jer nema ih na ulici, bili su zaplašeni. Sa vojnom kolonom grad je napustilo oko 5.700 Srba. Tuzla je imala 21.127 Srba po popisu  1991. godine. Ja sam angažovao nekoliko naših boraca NOR-a Srba da idu po kućama srpskim da ih ohrabre, da nema potrebe da napuštaju, ovo je njihov grad mi ćemo ga zajedno braniti itd. Pošto sam bio član Predsjedništva saveza boraca NOR-a 27. jula 1992. u Tušnju, u jednoj dolini, znaju Tuzlaci gdje je to, održali smo zbor partizana, odnosno učesnika NOR-a na Dan ustanka naroda BiH. Bilo je prisutno preko 1000 ljudi i ja sam držao tada govor jer je predsjednik Opštinskog odbora boraca, neka Mara, napustila grad i otišla u Bijeljinu. Ja sam držao taj govor i pozvao Srbe da stupe u Armiju. Mi posjedujemo podatke da su tuzlanski Srbi, koji su ostali ovdje, od oko 8.000 njih 6.000 je bilo angažovano u jedinicama Armije BiH. Bilo ih je u Prvoj, Drugoj i Trećoj brigadi, u policiji, civilnoj zaštiti i namjenskoj proizvodnji. Od toga je živote položilo negdje oko 60 boraca srpske nacionalnosti.



Prema tome kad se govori o Tuzli kao gradu koji se branio, treba znati da su ga branili Tuzlaci Bošnjaci, Srbi i Hrvati ali i izbjegli i protjerani Bošnjaci koji su se ovdje  sklonili pred agresijom. Zato moramo poštovati doprinos sva tri naroda u odbrani Tuzle i odbrani BiH.  Hvala, od mene toliko. 



Sinan Alić:



Hvala gospodinu Božiću. Ispalo je da smo dogovorili, a nismo, ali dobro je da ova današnja kazivanja okonča čovjek koga i njegova profesija obavezuje na istinu, odnosno korektno postupanje prema ranjenicima bez obzira kojoj vojsci pripadaju. Na žalost, čuli smo iz svjedočenja profesora Donie o dr Kaliniću. Svaka profesija ima i svoje izuzetke. Dakle o 15. maju iz ugla ljekara. Čovjek koji je toga dana bio  dežurni, dr. Žarko Mladina. Izvolite.



Žarko Mladina:



Pozdravio bih sve prisutne sa jednim starim splitskim pozdravom: -Zdravi bili!  Čast mi je biti za ovim Okruglim stolom. Ponosan sam što sam, u ta jako ružna vremena, bio baš u ovom gradu, zato što je odlično organizirana odbrana ovoga grada i što smo svi zajedno odbranili ovaj grad, zato što nisam strahovao da će me neko ubiti iz snajpera šta je u svim drugim gradovima bilo tih snajperista na pretek. Nisam imao nikako ružan osjećaj da ja stanujem na jednoj strani Sjenjaka, a na drugoj strani da se nalaze četnici i zato sam strašno ponosan i miran sam i zadovoljan u svojoj duši da sam u to vrijeme bio u ovom gradu. 



Događaji koji su se počeli zbivat od 1. maja 1991. godine, kada je počelo na Plitvicama u Hrvatskoj, pa nadalje do Dejtona, bili su za mene užasni i pokušao sam  ih potisnuti duboko, zaboraviti i na način odagnati od sebe potencijalnu opasnost da skrenem s uma. 



Sjećam se i 19. 3. 1992. i  Bosanskog Broda, kada sam jedva shvaćao šta se događa, a sve mi je bilo jasnije kada su kroz Tuzlu počele prolaziti kolone zaprežnih vozila, «stojadina» i ostalih prevoznih sredstava na putu ka Srbiji i Semberiji s jadnim izbjeglicama iz područja Bosanskog Broda. Potom su predivna  topla proljetna popodneva te 1992. počele kvariti kolone rezervista sa svojim iživljavanjem i pucanjem u zrak i neke ostale mete koje su nalazile na putu. Bilo me strah da neko od tih idiota  ispali rafal u moju djecu, koju nisam mogao držati u kući, kao ni drugi stanovnici našeg grada. Ružno je i zastršujuće bilo slušati te rafale. Nisam imao niti malo povjerenja u one koji su ih ispaljivali a u Tuzli nitko nije ništa poduzimao da se to spriječi. Mislim na vojne vlasti i JNA koje su tada u Tuzli bile jake. Ipak je tu bio general JNA na čelu armijske oblasti ili kako se već to zval. 



Šetajući uz Jalu čuo bih mukli zvuk ispaljenja topova. Znao sam da je to u Kalesiji, ali sam se nadao da će to stati i da neće biti rata i krvi u Tuzli. Nisam se samo ja nadao, gotovo smo se svi nadali i žarko smo željeli da to prestane. 



Od 20. 4. 1992. godine otvoren je protokol ratnih povreda kod nas na Kirurgiji. Šarić Cvijetin je, recimo prvi, iz Bosanskog Šamca u tom protokolu. Tu su Tomić Željko iz Titovog Užice, te  povrijeđeni, odnosno ranjeni iz Maoče, Vlasenice, Živinica. Znači u drugoj polovini aprila 1992. godine počinje se intenzivno raditi ratna kirurgija na Kirurškoj klinici u Tuzli, primani su i tretirani jedanko dobro i požrtvovano kako pripadnici teritorijalnih jedinica  buduće Armije BiH, tako i pripadnici jedinica agresora i JNA i rezervisti iz raznih mjesta u široj okolici Tuzle, pa i oni iz susjedne Republike Srbije. Mi smo ovdje imali mirnodopsku kirurgiju i nismo se pripremali za tako nešto. 



15. maja 1992. godine sam bio jedan od dežurnih liječnika na Kirurškoj klinici sa doktorom Abdulom Matovićem, mislim da je bio Ratko Kršić i ostali. Oko 14.30 sati u gotovo praznu sobu br. 15 Dječije kirurgije došla je sestra Vilušić Ivka i rekla je meni i sestri Rasemi Šeljegović da više nema nikog od  Srba na kirurgiji, mislila je na medicinsko osoblje. Bila je zbunjena i ljuta. Mi smo gledali s prozora kako naoružani ljudi trče oko škole u Skojevskoj, a potom kako i pripadnici TO se skrivaju iza bolničke živice. Bilo je tu i sporadične pucnjave. Nisam znao gdje su mi djeca, nisam znao gdje je bilo tko moj, nisam znao šta se zbiva u gradu. 



Tog sunčanog popodneva između oko 15 sati, koliko se sada mogu sjetiti, gledali smo s prozora liječničke sobe na prvom katu Gradine kako kamioni i ostala vojna vozila napuštaju Tuzlu. Iz pravca kasarne u Solini ka raskršću Brčanska Malta i dalje ka Slavinovićima izlaze iz grada u pravcu Majevice. Tad su već bili okupirani i Brčko i Bijeljina, Zvornik, Vlasenica. Nije bilo teško prepoznati namjere JNA i rezervista.  Gledajući kolonu JNA kako napušta naš grad bilo nam je svima laknulo,  kao da nam je veliki teret pao s pleća. Ne lezi vraže, odjedonom se kamioni okrenuše i nazad i u Kasarnu. Nanovo velika tjeskoba u srcu, vidimo šta se zbiva ali ne znamo zašto. 



Netko je dojavio da kolona opet napušta Tuzlu valjda negdje oko 18.30 i mi smo opet s prozora gledali kako maslinastozeleni  kamioni i ostala vojna vozila uredno kreću prema izlazu iz grada, a s njima u koloni i osobni automobili naših dojučerašnjih sugrađana. Opet nam je laknulo u duši, ali veoma kratko. Začuo se iznenada jedan strašan i jako prodoran zvuk nama nepoznat do tada,  zvuk od kojeg mi se doslovce sledila krv u žilama. Zatim eksplozije, staklo se raspršilo na sve strane. Kao pribrali smo se i brzo išli do TV- a, da vidimo šta se zbiva. Neko je javio da FS-3 direktno prenosi sva godađanja.



Oko 20 sati uveče počeli su pristizati prvi ranjenici. Du ujutro je primljeno 30 ranjenika od kojih je 5 bilo mrtvo doveženih, a isto toliko su bile žrtve civilne žrtve iz Tuzle među njima i jedno dijkete – Damir Grbić, koji je sada veliki i hvala Bogu dobro je. 



Čuvši priče iz Doboja o tome kako su agresori postupali sa liječnicima, dr. Abdul Matović i ja smo čvrsto odlučili da nema predaje u slučaju da četnici uspiju doći do bolnice. Bili smo 100 posto odlučni da poginemo braneći se kako znamo i umijemo nego da se predamo agresoru. Srećom i odličnom taktikom odbrane grada nismo bili u neprilici da vidimo lica četnika u Bolnici. Vidjeli smo ih primili i operirali kako smo najbolje znali, sve kako su pristizali. Nismo pitali za ime ni opredjeljenje, a te su večeri uglavnom došli vojnici i rezervisti JNA. Oko 2. sata po ponoći je stigao prvi ranjenik TO koji je ranjen ispred Partizana gdje je bilo sjedište TO. Kada smo krenuli njega operirati čuli smo ispaljenje granata na Tuzlu i nismo znali odakle i hoće li koja pogoditi operacijske dvorane i sve nas odnijeti Bogu na ispovijest. 



U veoma kratkom roku otvoreno je 7-8 operacijskih dvorana a još su brže pristigli od svojih kuća i kirurzi , anesteziolozi, instrumentari, anestetičari ostavivši kod svojih kuća svoju djecu i svoje najbliže. Slušali su fijuke granata, pucanje dok su radili pomagajući ranjenim iz kolone, strahujući za svoje najbliže o kojim nisu pojma imali kako su i šta se sa njima događa. Sve se nekako smirilo oko 5 ujutro, do 6 smo svi izašli iz operacijskih dvorana, a onda je bolnički hodnik na kirurgiji izgledao sablasno tih, čist i prazan. Te su noći živote agresorskih vojnika spašavali svi zaposleni na kirurgiji, ortopediji, ginekologiji i ušnom. Kod nas je preuzeo organizaciju prof. Radević čim je stigao u Bolnicu. Među prvima je stigao i primarijus prof. Blagojević, dr. Dizdarević je radio cijelu noć, dr. Boro Kuprešak, kao ginekolog, došao da popuni ekipe koje su radile operacije i još mnogi drugi koji nisu napustili naš grad 14. i 15. maja 1992. godine za razliku onih koji jesu ne pozdravivši se sa radnim kolegama, prijateljima i susjedima. Bila je to jedna užasna noć, daleko najužasnija u mom životu koja je sa sobom donijela potoke nevine krvi, smrti i ogroman zaokret i promjenu ne samo u mom životu nego i u životu svih nas. Okrutno i naprasno je ubijen jedan cijeli svijet, nastala je sablasna tišina i bljedilo zore koja je nosila nove borbe i užase, neizvjesnost, nešto potpuno drugačije od onoga što smo navikli i na šta smo bili ponosni. 



U našu su bolnicu pristizali ranjenici i odgovorno tvrdim da smo radili više od 80 odsto povrijeđenih pripadnika  TO, kasnije Armije BiH, a možda najviše do 20 procenata civila povrijeđenih granatama odnosno gelerima. To jasno i argumentirano govori da se Tuzla branila i odbranila. U drugim gradovima su bili drugačiji odnosi operiranih civila i vojnika. U jedno momentu došlo mi je da sve ostavim, prijavim se u vojni odsijek, da uzmem pušku i odem na bojišnicu. Želio sam braniti svoje od onih koje niko nije zvao, niti im je dao pravo da ugrožavaju života mojih najbližiš i da uništavaju grad u kojem sam proživio svoje najbolje godine. Zapravo me ubijala neizvijesnost čekanja povrijeđenih i upitnost njihove prognoze nakon operacije. 



Kada su s brodova ratne mornarice bivše JNA granatirali Split odlučio sam otputovati u rodni grad i braniti ga, a kako onda nemati pravo braniti grad u kojem živim i u kojeg gađaju sa željom da ubiju moje najbliže. Naravno da smo imali pravo na odbranu i sretan sam da smo se uspjeli odbraniti svi zajedno. I danas se divim i čestitam na hrabrosti svima onima koji su sa krajnjim uspjehom odbranili svoj grad od agresora. 



Važno je ovdje istaknuti da su Vukmirica Miodrag iz Beograda, Nedić Branislav iz Niša i momak kome sam zaboravio prezime, a zove se Nebojša, skraćeno Nešo, mislim da je iz Novog Sada, uspješno izliječeni od opeklina i povreda vatrenim oružjem kod nas. A potom pod propisnom vojnom i liječničkom pratnjom predani u razmjenu. Tjekom boravka u bolnici imali su mogućnost telefonskog kontakta sa roditeljima, a neko vrijeme nakon odlaska u razmjenu majke Vukmirice i Neše su zvale naše odjeljenje da se zahvale za živote svoje djece i za sve što smo za njih učinili. 



To su, znači, argumenti koje ne može niko pobiti. To je je tako. S druge strane su ponekad neki pokušali dostaviti odjeću ranjenim rezervistima sa Ozrena i okoline Banovića i tako im omogućiti bijeg. Bili su u tome spriječeni. Naravno, ti zadaci su povjeravani ženama, koje su dolazile u posjetu ranjenicima, a u najlon kesama donosile civilnu odjeću. Nakon otkrivanja predavane su vojnoj policiji, a ranjenici su dobili posebne čuvare. 



Mislim da je Tuzla praktično jedini grad koji se 100 postotno odbranio. I na to trebamo biti ponosni. Od mene toliko.



Sinan Alić:



Dobro, hvala gospodinu Mladini. I evo tempo kojeg smo imali doveo nas je do kraja. Ima li potrebe da neko nešto doda, kaže, replicira, nešto ispravi. Nema. Ipak, gospodin Bajrić.



Mehmed Bajrić:



Ovdje je često eksploatisan termin UN posmatrači u vrijeme neposredno pred rat, pa i u njegovim prvim danima, a radi se o Evropskim posmatračima. Cifre o kojima se ovdje govorilo u vezi sa prognanicima odnose se na period kada sistem prihvata počinje da funkcioniše, ali imamo mi izbjeglice daleko ranije i one se smiještaju, prihvaćaju kod rodbine i prijatelja i tada nisu evidentirane. Nama su značajna bila iskustva iz Bijeljine. U Tuzli su stigle 2 ili 3 izbjeglice iz Bijeljine i iz njihovog svjedočenja mi smo shvatili «koliko je sati«. Te dvije stvari sam htio reći zbog preciznosti.



Sinan Alić:



Intervencija je na mjestu, gospodine Bajriću. Vrijeme je učinilo svoje pa se pobrkaju UN i Evropski posmatrači. Zbog toga smo tu zajedno da sve preciziramo. Dobro, ako nema više onda da privodimo kraju…



Jovan Divjak:



Želim se pridružiti ovim preciziranjima na kraju.



Sinan Alić:



Može gospodine Divjak.



Jovan Divjak:



Ja podržavam ovu malo prije iznesenu analizu koju nam je ponudio Sinan. Bilo bi dobro da imamo i drugu stranu. Naravno, ovo je razgovor onih ljudi koji se razumiju i koji su se odbranili onako kako smo mi mislili da treba. Pitam, može biti kao ideja, da bi ovo sve što je rečeno uputili svima koji su danas pozvani, a nisu došli. Ne znam kako je Komisija to zamislila, sve ovo rečeno moglo bi se pretočiti u jedan podlistak u «Frontu slobode» i da pozovete ostalih građane da daju svoja svjedočenja.



Sinan Alić:



Mislim da ste pogodili to što smo mi već u konceptu i dogovorili. Krug onih koji mogu svjedočiti o vremenu koje je iza nas biće maksimalno proširen. Pokušaćemo doprijeti do svake mjesne zajednice i kroz formu ankete dobiti dragocjena svjedočenja.  



Mehmed Bajrić:



I ovo je bitno.



Sinan Alić:



Da čujemo.



Mehmed Bajrić:


Vagam da li je ovo značajno, ali pošto je Okrugli sto bitan onda hoću da kažem i ovo. Ekipa u kojoj su bili ef. Spahić, ef. Lugavić, gospodin Kačavenda  vraća se iz Zvornika i u Kalesiji, tamo gdje je bila fabrika gume Janković, para-vojska SDS-a oduzima vozilo policije u Dubnici. Vozilo policije koje prati ekipu ljudi, oduzimaju vozilo, motorolu itd. Intervencijom gospodina Kačavende sutra dan vraćeno je to vozilo i motorola. Hoću da vam kažem kako su tada prolazili zvanično najodgovorniji vjerski službenici koji su pokušavali nešto da urade, a možete zamisliti kako su se te paravojne snaga odnosile prema običnim građanima. 



Sinan Alić



Dobro hvala, i to je korisna intervencija. Onda da privodimo kraju. Ja sam već rekao da smo mi imali čvrstu namjera da čujemo i drugu stranu, i poslali pozive u Banjaluku i dobili odgovore da se zbog profesorskih obaveza ne može doći što je korektno. I u Bijeljinu i nismo dobili nikakav odgovor. Naravno mi od tog principa da do susretanja istina mora doći,  dvije ne mogu postojati, nećemo odustati. I BN televiziju smo pozvali da učini ovdašnju raspravu dostupnu svojim gledaocima, da ovo po svom nahođenju medijski poprate. Ni oni se nisu pojavili, ali naše je bilo da ih pozovemo. I to je to. Čim se današnja kazivanja pretoče u neku štampanu formu poslat ćemo im to da znaju o čemu se danas ovdje razgovaralo. 



Da završimo. Izvinjavam se svima onima kojima sam uskočio u riječ da ih podsjetim na vrijeme. Mislim da se iz ovoga može vidjeti da, za razliku od ostalih gradova, Tuzla tokom rata nije posegla za retorzijom kao oblikom devijantnog ponašanja kojeg isprovocira svaki rat, odnosno nije prihvatila tehnologiju koja joj je nuđena da se na zlo odgovori zlom.   Ovaj grad, bez obzira na sva iskušenja, na mržnju nikad nije odgovorio mržnjom, bez obzira na pojedinačne incidente o kojima sam ja govorio, iako se, valja to priznati, u tim teškim danima i Tuzlacima, pod plaštom intelektualnog i svakog drugog osvješćenja vlastitog naroda, u konkretnom slučaja bošnjačkog, sugerisalo da onima koji su napali grad treba odgovoriti istom količinom mržnje. Na sreću, vidjeli smo, to nije urađeno. Možemo biti ponosni na te dane. Ako vidimo da je ono što se tih dana događalo u BiH i oko Tuzle dobilo kvalifikativ ratnog zločina i genocida, Hag je to potvrdio, onda bi to za nas bilo krucijalno pitanje na koje bi danas tražili odgovor: Šta bi Tuzla dobila da je na sve to odgovorila istom količinom mržnje? 



Naravno, potpuno razumijevanje tuzlanskog nesudjelovanja u ovom međunacionalnom sukobu je nemoguće bez daljih  istraživanja i Komisija  će na tome da istraje. I ne samo zato da bismo sačuvali ugled ovog grada, njegovih žitelja, već naravno ako je to moguće da se iz te lekcije izvuku neke pouke. 



Ovo je, što se tiče Komisije, prvi korak i ja vam se želim zahvaliti na sudjelovanju u današnjoj raspravi. Želim vas obavijestiti da će integralni dio današnje rasprave biti dostupan široj javnost, a TV Kantona je, također, snimala kompletan tok Okruglog stola i pripremit će posebnu emisiju, odnosno serijal emisija tako da će sve ono što smo danas čuli biti dostupno široj čitalačkoj i gledalačkoj publici i izvan ovih naših prostora.



Hvala vam još jednom za doprinos u radu ovog Okruglog stola.

